
ᖁᓛ 1

ᐋᓪᓚᔪᐊᕐᓇᖅᑐᒧᐊᖅᐳᑦ

ᓕᐊᒃᑯᒃ ᐊᓈᓇᒌᒃ ᓇᓚᐅᔭᖅᐳᒃ ᐃᕕᖕᓂ ᒪᓂᖅᑲᒥ 
ᓇᐹᖅᑐᕐᔪᐊᕌᓘᑉ ᑕᕐᕋᓕᓂᖓᓂ. ᐊᓈᓇᖓ ᐃᔨᒋᕗᖅ 

ᖁᒻᒧᑦ ᐆᔭᐅᔭᕐᓂᒃ ᐅᖃᐅᔭᕐᓂᒃ, ᓯᓚᐅᑉ ᐃᓚᖓᓂᒃ 
ᑕᕐᕆᑎᑕᐅᓯᒪᖅᑰᔨᔪᓂᒃ. ᐅᖃᐅᔭᑦ ᑎᒃᑕᐅᕋᓛᖅᐳᑦ ᐊᓄᕆᒥ 
ᑐᓴᖅᓴᐅᓪᓗᑎᒃ.

“ᑕᑯᒋᑦ, ᐸᓂᒃ!” ᓂᓪᓕᖅᐳᖅ. “ᐃᕼᐄ ᐃᖕᓇ ᑎᖕᒥᐊᑯᓗᒃ 
ᓇᐹᖅᑑᑉ ᐊᕙᓚᖓᔪᖏᓐᓂ!”

ᓕᐊ ᑕᑯᔪᒪᙱᓚᖅ ᑎᖕᒥᐊᒥᒃ. ᐅᓪᓘᖕᓂᒃ 
ᒪᕐᕈᐊᓘᖕᓂᒃ ᑎᖕᒥᓲᕐᓃᑲᑕᓚᐅᖅᖢᑎᒃ ᐅᑕᖅᑭᕕᖕᓂᓗ, 
ᓇᓚᔪᒪᑐᐃᓐᓇᑲᓚᐅᖅᐳᖅ ᓯᑯᙱᖓᓗᓂ 
ᐃᒃᐱᒍᓱᑐᐃᓐᓇᕐᓗᓂ ᐊᓄᕆᒥᒃ.

ᐃᑉᐸᒃᓴᖅ ᐅᖓᓕᐊᓂ, ᓕᐊᒃᑯᑦ ᐊᖓᔪᖅᑳᖏᒡᓗ 
ᑕᕝᕙᐅᕗᑏᓚᐅᖅᐳᑦ ᐱᖃᓐᓇᕆᔭᖏᓐᓂᒃ ᐃᓚᖏᓐᓂᒡᓗ 
ᐸᖕᓂᖅᑑᕐᒥᑦ ᐊᐅᓪᓚᕆᐊᖅᑐᓕᕋᒥᒃ. ᐃᑭᔭᖅᑐᓕᖅᐳᑦ 
ᑎᖕᒥᓲᕋᓛᕐᒧᑦ ᐃᖃᓗᖕᓄᙵᐅᓂᐊᖅᑐᒧᑦ. ᑕᐃᑲᙵᑦ, 
ᑎᖕᒥᓲᕐᒧᑦ ᐊᖏᓂᖅᓴᒧᐊᕋᒥᒃ ᐋᑐᕚᓕᐊᓕᓚᐅᖅᐳᑦ. 
ᐋᑐᕚᒥᓗ, ᐊᖏᓂᖅᓴᒃᑲᓐᓂᒻᒪᕆᖕᒧᑦ ᑎᖕᒥᓲᒧᑦ ᐃᑭᒐᒥᒃ 
ᕚᓐᑰᕙᓕᐊᓕᖅᖢᑎᒃ. ᒫᓐᓇᓕ, ᐅᑕᖅᑭᓕᖅᐳᑦ ᐃᒡᓗᒃᓴᖓᑕ 
ᑐᓄᐊᓂ. ᓕᐊᑉ ᐊᑖᑕᖓ ᐅᖃᓪᓚᖃᑎᖃᖅᐳᖅ 
ᐃᒡᓗᖁᑎᓕᖕᒥᒃ ᐃᓯᖅᓯᒪᓪᓗᑎᒃ.

ᓕᐊ ᐅᐃᑉᐳᖅ ᐃᒡᓗᐃᓐᓇᕐᒥᒃ ᕿᓂᙳᐊᖅᓯᖅᑐᖅᖢᓂ 
ᑎᖕᒥᐊᕐᒥᒃ. “ᐊᓱ,” ᐅᖃᖅᐳᖅ, “ᐅᐊᓐᓇᐃᓐᓄᖔ.”

ᐊᑖᑕᖓ ᐅᓪᓚᔪᒃᖢᓂ ᖃᐃᕗᖅ ᐃᒡᓘᑉ ᑐᓄᐊᓄᑦ. 
“ᐊᓱᐃᓛᒃ!” ᐅᖃᖅᐳᖅ ᖁᕕᐊᖦᖢᓂ. “ᐃᒡᓘᑉ ᑮᖏᑦ ᐱᕙᒃᑲ! 
ᑭᓇ ᑕᑯᔪᒪᓕᖅᐸ ᐊᖏᕐᕋᖅᑖᑦᑎᓐᓂᒃ?”

“ᐅᕙᖓ!” ᓕᐊᑉ ᐊᓈᓇᖓ ᑭᐅᕗᖅ ᓂᐱᖅᑯᖅᑐᓪᓗᓂ. 
ᓕᐊ ᑕᓯᔾᔫᓚᐅᖅᖢᓂ ᓇᖏᖅᓯᕗᖅ ᓂᓪᓕᓚᐅᕋᓂ. 
ᐊᑕᐅᑦᑎᒃᑯᑦ, ᐊᖅᑲᖅᑎᖅᐳᑦ ᒪᔪᕋᐅᑎᒃᑯᑦ 

ᐅᔭᖅᑲᓂᒃ ᓴᓇᓯᒪᔪᓂᒃ ᐃᒡᓗᒃᓴᖓᑦᑕ ᐹᖓᓄᐊᖅᖢᑎᒃ. 
ᐊᖏᕐᕋᖃᕐᓂᐊᓕᖅᐳᑦ ᐃᒡᓗᖁᑎᓕᐅᑉ ᐊᑎᑦᑎᐊᖓᓂ. 
ᐊᖏᕐᕋᕆᓂᐊᖅᑕᖓᑦ ᓴᓗᒪᓪᓗᓂ ᖃᖁᖅᖢᓂᓗ, ᑭᓯᐊᓂ 
ᒥᑭᖦᖢᓂ ᑖᕐᔪᖓᓪᓗᓂᓗ.

ᓕᐊᑉ ᐊᑖᑕᓂ ᐃᓯᔾᔪᒃᑐᖅ ᑐᓴᖅᐹ ᐊᓈᓇᖓᓄᑦ, 
“ᐊᖏᓂᖅᓴᐅᓂᐊᕋᓱᒋᓚᐅᖅᑕᕋᓗᐊᕋ, ᐊᔾᔨᙳᐊᖏᑎᑐᑦ.”

“ᐊᒻᒫ,” ᐊᓈᓇᖓ ᑭᐅᕗᖅ ᐃᓯᔾᔪᒃᑭᓪᓗᓂ.
ᐊᖓᔪᖅᑳᖏᒃ ᐃᓱᒫᓗᖅᑰᔨᓚᐅᑲᒃᐳᒃ. ᑕᕝᕙᓕ, 

ᐅᔾᔨᕆᒐᒥᒃ ᓕᐊ ᐃᓱᒫᓗᖕᓂᖓᓂᒃ, ᖁᖓᑦᑎᐊᕋᓱᓯᑳᓪᓚᒃᐳᒃ.

“ᑕᑯᒋᑦ, ᐸᓃᒃ!” ᐊᑖᑕᖓ ᐅᖃᖅᐳᖅ ᓂᐱᖅᑯᖅᑐᓪᓗᓂ, 
ᐃᓯᖅᐸᓪᓕᐊᓪᓗᓂ. “ᐅᓇ ᐃᒡᓗᕈᓯᕆᖅᑰᖅᑕᑦ! ᑐᓱ —
ᑕᒃᑰᖏᒃᑯᐊ ᓄᓇᕋᑦᑎᐊᕙᑯᓗᐃᑦ.”

ᓕᐊ ᐃᒡᓗᕈᓯᕆᓂᐊᖅᑕᒥᓄᙵᐅᕗᖅ. ᐃᒐᓛᖓ 
ᖁᑦᑎᒃᑲᓗᐊᖅᖢᓂ ᐃᒡᓗᕈᓯᖓᓂ, ᑭᓯᐊᓂ ᓯᓚᑎᐊᒍᑦ 
ᐳᒃᑭᑦᑐᒦᑉᐳᖅ. ᐃᒐᓛᒃᑯᑦ ᐃᑦᑐᐊᕋᒥ ᑕᑯᕗᖅ ᓄᓇᕋᕐᓂᒃ 
ᐊᐅᐸᔪᒃᑐᓂᒃ, ᖃᑯᖅᑐᓂᒃ, ᑐᖑᔪᖅᑐᓂᒡᓗ ᐱᕈᓕᖅᑐᓂᒃ 
ᓯᓚᒥ ᐃᒡᓗᖓᑕ ᑐᓄᐊᓂ.

“ᐅᐊᓐᓇᐃᓐᓄᖔ,” ᐊᓈᓇᖓ ᐅᖃᖅᐳᖅ, ᒪᓕᒃᖢᓂᐅᒃ 
ᐃᒡᓗᕈᓯᕐᒧᑦ. “ᑕᑯᒥᓇᖅᑐᒥᒃ ᑕᑯᖃᑦᑕᕐᓂᐊᖅᑐᑎᑦ!”

“ᐄᖃᐃ,” ᓕᐊ ᑭᐅᕗᖅ.
ᓕᐊᒃᑯᑦ ᐃᓚᒌᑦ ᕚᓐᑰᕙᓕᐊᓚᐅᖅᐳᑦ ᐊᓈᓇᖓ 

ᐃᓕᓐᓂᐊᕆᐊᖅᖢᓂ ᑕᕐᕆᔮᒃᓴᓕᐅᕐᓂᕐᒥᒃ Vancouver Film 
School-ᒧᑦ. ᓕᐊ ᕿᒪᐃᔪᒪᓚᐅᙱᒃᑲᓗᐊᖅᐳᖅ ᓄᓇᒥᓂᒃ. 
ᐊᓈᓇᖓᑕ ᐃᓕᓐᓂᐊᕆᐊᕐᓃᓐᓇᑯᓗᐊᓄᑦ ᖃᓪᓗᓈᑦ 
ᓄᓇᖓᓄᑦ ᐅᐸᓚᐅᖅᓯᒪᙱᑕᖓᓃᓕᖅᐳᑦ.

ᖃᐅᒃᐹᓕᖅᑎᓪᓗᒋᑦ ᐸᖕᓂᖅᑑᕐᒥᑦ ᐊᐅᓪᓚᕐᓂᐊᓵᖅᖢᑎᒃ, 
ᓕᐊ ᕿᐊᓚᐅᖅᐳᖅ. ᐊᑖᑕᖓ ᓇᓗᓇᐃᖅᓯᑦᑎᐊᕋᓱᓚᐅᖅᐳᖅ 
ᐊᓈᓇᖓᑕ ᐱᔪᒪᓯᒪᔭᖓᓂᒃ: ᑕᕐᕆᔮᒃᓴᓕᐅᕈᓐᓇᖅᓯᔪᒪᖕᒪᑦ 
ᑐᓴᖅᑎᑦᑎᔪᒪᓪᓗᓂ ᐃᓄᐃᑦ ᐅᓂᒃᑳᖏᓐᓂᒃ ᓯᓚᕐᔪᐊᕐᒥᐅᓄᑦ.

ᓅᓐᓇᓱᒡᓗᓂ ᐊᒃᓱᕈᕐᓇᕐᓂᐊᖅᑐᖅ ᑕᒪᐃᓐᓄᑦ, 
ᐅᖃᓚᐅᖅᐳᖅ. ᓕᐊᒃᑯᒃ ᐊᓈᓇᒌᒃ ᓄᓇᕗᒻᒥᑦ 
ᐊᐅᓪᓚᓚᐅᖅᓯᒪᙱᑦᑑᒃ, ᐊᑖᑕᖓᓗ ᖃᓪᓗᓈᑦ 
ᓄᓇᖓᓄᐊᓚᐅᖅᓯᒪᓪᓗᓂ ᐊᑕᐅᓯᐊᑐᐃᓐᓇᖅᖢᓂ: ᑐᕌᓐᑐᒧᑦ 
ᓂᐅᕐᕈᓪᓗᓂ. 

ᐃᖅᑲᓇᐃᔮᒥᓂᒃ ᓄᖅᑲᕆᐊᖃᓚᐅᕐᒥᔪᖅ 
ᖁᕕᐊᒋᔭᒥᓂᒃ — ᐊᐅᓪᓚᕈᔾᔨᖃᑦᑕᕐᓂᕐᒥᒃ ᐊᐅᔪᐃᑦᑐᖅ 
ᒥᕐᖑᐃᖅᓯᕐᕕᖕᒧᑦ. ᖃᐅᔨᒪᓚᐅᙱᒻᒥᔪᖅ ᖃᓄᐃᑦᑐᒥᒃ 
ᐃᖅᑲᓇᐃᔮᖅᑖᕋᔭᕐᓂᕐᒥᓂᒃ ᕚᓐᑰᕙᒥ. ᓯᕘᕋᒐᓗᐊᖅᖢᓂ, 
ᐊᑖᑕᖓ ᐊᖏᖅᓯᒪᓚᐅᖅᐳᖅ ᑲᔪᖏᖅᓴᐃᓂᐊᕐᓂᕋᖅᖢᓂ 
ᐃᑲᔪᖅᓯᕐᓗᓂᐅᒡᓗ ᐱᔪᒪᓯᒪᔭᖓᓂᒃ. ᐅᖃᐅᑎᓚᐅᖅᐸᐅᒃ 
ᓕᐊ ᖁᕕᐊᓱᒐᓱᒋᐊᖃᕋᓗᐊᕐᓂᖓᓂᒃᑕᐅᖅ.

ᕚᓐᑰᕙᒦᓕᕋᒥᒡᓕ, ᓕᐊ ᑲᔪᖏᖅᓴᐃᔪᒪᔫᒐᓗᐊᖅ 
ᐃᑲᔪᖅᓯᕐᓗᓂᐅᒡᓗ ᐊᓈᓇᓂ. ᑭᓯᐊᓂ ᖃᐅᔨᒪᕗᖅ 
ᐊᒃᓱᕈᕐᓇᕐᓂᐊᕐᓂᖓᓂᒃ. ᑕᕝᕙᓃᓕᖅᖢᑎᒃ 
ᐃᑲᕐᕌᖕᓂᒃ ᒪᕐᕉᖕᓂᒃ, ᑭᓱᓕᒫᑦ ᓯᕘᕋᓇᖅᑰᔨᓕᕇᖅᐳᑦ 
ᐋᓪᓚᔪᐊᕐᓇᖅᖢᑎᒃ.

“ᐱᐅᒋᓂᖅᓴᕆᓚᐅᖅᑕᒃᑲ ᐃᑦᑐᐊᕌᖓᒪ ᑕᑯᕙᓚᐅᖅᑕᒃᑲ 
ᐃᒡᓗᕈᓯᓐᓂᑦ ᐸᖕᓂᖅᑑᕐᒥ,” ᓕᐊ ᐅᖃᖅᐳᖅ. “ᐊᒃᓱᓪᓘᓐᓃᑦ 
ᑕᑯᔪᓐᓇᓚᐅᕋᒪ ᑲᖏᖅᖢᖕᒥᒃ ᓄᓇᕈᓗᑐᐃᓐᓇᐅᙱᑦᑐᒥᒃ.”

ᓕᐊᑉ ᐊᖓᔪᖅᑳᖏᒃ ᕿᕕᐊᖃᑦᑕᐅᑎᕘᒃ. 
“ᐱᐅᒋᓕᕇᕐᓂᐊᖅᑕᑎᖅᑲᐃ ᓄᓇᕋᑦ,” ᐊᑖᑕᖓ ᐅᖃᖅᐳᖅ.

ᓕᐊᓕ ᐱᐅᒃᓴᓕᓚᐅᖅᓯᒪᓂᐊᕋᓱᒋᙱᓚᖅ.

ᖁᓛ 2

ᑭᓲᕙ ᕗᐊᓵᐱ?

ᐊᓐᓄᕌᒥᓂᒃ ᐴᖅᑲᐃᕌᓂᒃᑲᒥᒃ ᐊᓐᓄᕌᒃᑯᕕᖕᒥᖕᓄᑦ, ᓕᐊᑉ 
ᐊᖓᔪᖅᑳᖏᒃ ᐱᓱᔪᒍᒪᓕᖅᐴᒃ.

ᓕᐊ ᓱᓕ ᓴᐃᒪᑦᑎᐊᙱᑦᑐᑯᓘᓪᓗᓂ ᑲᒥᒃᐳᖅ, 
ᐊᓂᓪᓗᑎᒡᓗ. ᒪᔪᕋᓚᐅᖅᖢᑎᒃ, ᐊᖅᑯᒻᒧᐊᖅᐳᑦ Third 
Avenue-ᒧᑦ. ᓯᓂᐊᒍᑦ ᓇᐹᖅᑐᖃᐅᖅᐳᖅ ᓴᓂᓕᕇᓂᒃ. 
ᐃᓚᖏᑦ ᐳᖅᑐᑎᒋᓪᓗᑎᒃ ᓕᐊᑉ ᐊᓈᓇᖓᑕ ᐊᖏᓂᖓᑐᑦ, 
ᐃᓚᖏᓪᓗ ᐳᖅᑐᓂᖅᓴᐅᓪᓗᑎᒃ ᐃᒡᓗᒥᑦ ᖁᓕᕇᓕᖕᒥᑦ. 
ᑕᒪᕐᒥᒃ ᐆᔭᐅᔭᑦᑎᐊᕙᐅᓪᓗᑎᒃ ᓯᑎᐱᕆᐅᓕᕋᓗᐊᖅᑎᓪᓗᒍ 
ᓯᕿᓐᓂᑦᑎᐊᖅᖢᓂᓗ.

ᐱᓱᒃᖢᑎᒃ Third Avenue-ᒃᑯᑦ ᑎᑭᐅᑎᕗᑦ “the 
drive-ᒧᑦ.” ᓕᐊᑉ ᑕᑯᖅᑲᐅᒐᓗᐊᖅᑕᖏᑦ ᓂᐅᕕᕐᕕᐊᓗᐃᑦ, 

ᓄᓇᓯᐅᑎᑦ, ᐃᓄᐃᓪᓗ ᒥᑦᑕᕐᕕᖕᒥᙶᑎᓪᓗᒋᑦ ᑖᒃᓯᒃᑯᑦ. 
ᒫᓐᓇᓕ, ᑕᑯᑦᑎᐊᕐᓂᐊᓕᖅᐸᐃᑦ. 

ᓂᐅᕕᕐᕕᒃᑕᖃᐅᕐᓂᖅᓴᖅ ᓂᕆᕝᕕᒃᑕᖃᐅᕐᓂᖅᓴᐅᓪᓗᓂᓗ 
ᑕᑯᓯᒪᔭᖏᓐᓂᑦ. ᐅᓄᕐᓂᖅᓴᐃᓪᓘᓐᓃᑦ ᑕᑯᓯᒪᔭᖏᓐᓂᒃ 
ᐃᖃᓗᖕᓂ ᓂᐅᕐᕈᓯᒪᓪᓗᓂ ᐊᑦᑕᖕᒥᓄᑦ ᐃᓕᓐᓂᐊᕐᓂᖓ 
ᖁᕝᕙᓯᖕᓂᖃᖅᑎᓪᓗᒍ 2-ᒥᒃ. 

ᓂᐅᕕᕐᕕᒃᑕᖃᐅᖅᐳᖅ ᓂᐅᕐᕈᑎᒃᓴᓕᖕᓂᒃ ᐸᑏᑎᓂᒃ, 
ᐃᒥᒐᕐᓂᒃ, ᐅᖁᒻᒥᐊᒐᕐᓂᒡᓗ — “ᖃᓪᓗᓈᑦ ᓄᓇᖓᓂ 
ᐃᓄᖏᑦ ᐅᖁᒻᒥᐊᒐᒃᑳᓘᖕᒪᑕᖃᐃ,” ᐊᓈᓇᖓ 
ᐅᖃᖅᐳᖅ. ᓂᐅᕕᕐᕕᒃᑕᖃᐅᖅᖢᓂ ᐊᓐᓄᕌᖏᓐᓇᕐᓂᒃ, 
ᐅᖃᓕᒫᒐᐃᓐᓇᕐᓂᒃ ᓂᐅᕕᐊᒃᓴᓕᖕᓂᒃ. ᓂᐅᕕᕐᕕᒡᔪᐊᕌᓗᖕᒥᒃ 
ᑕᑯᒋᕗᑦ ᐃᒡᒐᐃᓐᓇᕐᓂᒃ ᓂᐅᕕᐊᒃᓴᓕᖕᒥᒃ.

ᐃᒡᓗᖓᑕ ᖃᓂᒋᔭᖓᓂ, ᐊᖅᑯᓵᖅᓯᕗᑦ ᐃᓕᔾᔨᕕᖕᓂᒃ 
ᓴᓂᓕᕇᖕᓂᒃ ᐱᓱᒡᕕᖕᒥ ᓂᕿᑖᕐᕕᐅᑉ ᓯᓚᑖᓂ. ᐃᓕᔾᔨᕖᑦ 
ᑕᑖᖅᑐᑦ ᐸᐅᕐᖓᓂᒃ ᐆᒻᒫᓗᖕᓂᒃ ᐱᕈᖅᑐᕕᓂᕐᓂᒡᓗ. 
ᕿᕐᓂᖅᑐᑦ ᐸᐅᕐᖓᐃᑦ, ᐊᐅᐸᖅᑐᓪᓗ, ᑖᑏᓯᑦ, ᑐᒫᑐᓪᓗ, 
ᐊᓯᖏᓪᓗ ᐱᕈᖅᑐᕕᓃᑦ ᓕᐊᑉ ᐃᓕᓴᕆᔪᓐᓇᙱᑕᖏᑦ.

“ᓂᕿᓕᐅᕐᓂᐊᖅᐳᖓᖃᐃ ᐊᔾᔨᐅᙱᑦᑐᒥᒃ 
ᓂᕆᓂᐊᖅᑕᔅᓯᓐᓂᒃ ᐊᐃᑉᐹᖑᓕᖅᐸᑦ,” 
ᓕᐊᑉ ᐊᑖᑕᖓ ᐅᖃᖅᐳᖅ. “ᖁᕕᐊᓲᑎᒋᓗᒍ 
ᐃᓕᓐᓂᐊᕆᐊᕆᐅᕐᓂᕆᓂᐊᖅᑕᓯᒃ.”

ᐅᓪᓗᒐᓴᐅᙱᑦᑐᓂ, ᓕᐊ ᐃᓕᓐᓂᐊᓯᒋᐊᕐᓂᐊᓕᖅᐳᖅ 
ᖁᕝᕙᓯᖕᓂᓕᖕᒥᒃ 5-ᒥᒃ Grandview Elementary 
School-ᒥ, ᐊᓈᓇᖓᓗ ᐱᒋᐊᕐᓗᓂ Vancouver Film 
School-ᒥ.

“ᓂᖏᐅᕐᒪ ᐊᒡᒍᐊᓚᕿᓵᓕᐊᕆᕙᒃᑕᖓᓂᒃ 
ᓴᓇᔪᓐᓇᖅᐱᑦ?” ᓕᐊ ᐊᐱᕆᕗᖅ ᑐᓴᖏᐊᓴᒃᖢᓂ. 

“ᑐᒃᑐᖃᖅᑰᙱᑦᑐᕐᓕ ᕚᓐᑰᕙᒥ,” ᐊᑖᑕᖓ ᑭᐅᕗᖅ, 
“ᒪᒪᖅᑐᓕᐅᕈᓐᓇᖅᑐᖓ ᐱᕈᖅᑐᕕᓂᖅᑖᕆᕋᑖᖅᑕᑦᑎᓐᓂᒃ!”

ᓕᐊᑉ ᑕᑯᕙᖏᑦ ᐊᔾᔨᐅᙱᑦᑐᐊᓗᐃᑦ ᐱᕈᖅᑐᕕᓃᑦ 
ᓂᐅᕕᕐᕕᐅᑉ ᓯᓚᑖᓂ. “ᐊᑏᒎᖅ,” ᑭᐅᕗᖅ, 
ᖁᕕᐊᓱᖅᑰᔨᓇᓱᒃᖢᓂ.

ᐅᖓᓯᒃᓯᒃᑲᓐᓂᕋᒥᒃ ᐱᓱᒃᖢᑎᒃ, ᓕᐊ ᑐᓵᓕᖅᐳᖅ 
ᐃᒃᑐᑑᖅᑐᐊᓗᖕᒥᒃ. ᓂᐱᖅᑯᖅᑐᑎᒋᑲᓴᒃᖢᓂ ᑎᖕᒥᓲᖅᑐᑦ 
ᒥᓕᖅᑐᑐᑦ ᐸᖕᓂᖅᑑᒧᑦ. ᐊᖓᔪᖅᑳᖏᒃ ᖁᒻᒧᑦ ᑕᑯᒋᐊᖅᐳᒃ 
— ᖁᒃᓴᓪᓚᖕᒥᒐᒥᒃ — ᑭᓯᐊᓂ ᐊᓯᓕᒫᖏᑦ ᐃᓄᐃᑦ 
ᐱᓱᒡᕕᒃᑰᖅᑐᑦ ᖃᐅᔨᖅᑰᔨᙱᓚᑦ ᓱᖁᓯᙱᓚᑦ ᓲᕐᓗᓕ 
ᖃᓄᐃᑦᑐᖃᙱᑦᑐᖅ. 

“ᑭᓱᐊᓗᒃ ᐃᓐᓇ?” ᓕᐊ ᐊᐱᕆᕗᖅ.
“ᓄᓇᒃᑰᕈᑎᑯᑖᖑᖅᑰᖅᑐᖅ ᐃᓐᓇ ᖁᑦᑎᒃᑐᒃᑯᑦ 

ᐃᖏᕐᕋᓲᖅ!” ᐊᑖᑕᖓ ᑭᐅᑲᐅᖅᑐᖅᐳᖅ, ᐅᐱᖅᑲᒐᒥ 
ᖃᐅᔨᓚᐅᖅᑕᒥᓂᒃ ᓄᓇᓕᐸᐅᔭᐅᑉ ᒥᒃᓵᓄᑦ. “ᑕᑉᐸᑲ! 
ᐅᖃᓕᒫᖅᖢᖓ ᖃᐅᔨᓚᐅᖅᑕᕋ ᖃᕆᓴᐅᔭᒃᑯᑦ.”

ᐊᑖᑕᖓ ᑎᒃᑯᐊᖅᑐᖅᐳᖅ ᐊᖅᑯᑎᑯᑖᖕᒧᑦ ᕿᑯᕐᒥᒃ 
ᓴᓇᓯᒪᔪᒥᒃ ᐃᒡᓗᐃᑦ ᖁᓛᒎᖅᑐᒥᒃ. ᑕᑯᖦᖤᓕᖅᐳᑦ 
ᕿᓪᓕᖅᑐᒥᒃ ᓄᓇᒃᑰᕈᑎᑯᑖᖕᒥᒃ ᓱᒃᑲᓕᕋᖅᑐᒥᒃ 
ᐊᖅᑯᑎᑯᑖᒃᑯᑦ, ᓄᓇᓯᐅᑎᓪᓗ ᐃᓄᐃᓪᓗ ᖁᓛᒍᑦ. 

“ᐅᐊᑲᓪᓚᖔ!” ᐊᓈᓇᖓ ᑲᒪᐃᖅᑭᒃᐳᖅ. “ᓱᒃᑲᔪᐊᓗᒃ! 
ᐸᓂᒃ, ᖃᐅᔨᒪᕕᑦ ᓄᓇᒃᑰᕈᑎᑯᑖᒃᑰᖃᑦᑕᕐᓂᐊᖅᑐᖓ 
Vancouver Film School-ᓕᐊᕐᓗᖓ ᖃᐅᑕᒫᑦ?”

ᓕᐊᑉ ᐃᑭᒪᖃᑦᑕᕆᐊᖃᕋᓱᒋᙱᓛ ᖃᐅᑕᒫᑦ; 
ᖁᑦᑎᓗᐊᖅᑐᐊᓗᒃᑰᖅᑰᔨᖕᒪᑦ ᓱᒃᑲᓗᐊᖅᑐᐊᓘᖅᑰᔨᓪᓗᓂᓗ. 

ᐅᑎᖅᐸᓪᓕᐊᓕᖅᖢᑎᒃ ᐊᖏᕐᕋᒥᓄᑦ, ᓕᐊᒃᑯᑦ 
ᐊᖓᔪᖅᑳᖏᒡᓗ ᐊᖅᑯᓵᖅᓯᕗᑦ ᓂᕆᕝᕕᖕᒥᒃ 
ᓂᖅᖠᖅᓯᕙᒃᑐᓂᒃ ᓲᓯᐅᓂᕋᖅᑕᐅᔪᒥᒃ.

“ᓂᐊᒻ, ᓲᓯ ᒪᒪᕆᔭᕋ,” ᐊᑖᑕᖓ ᐅᖃᖅᐳᖅ. 
“ᐅᖃᓕᒫᓚᐅᖅᑐᖓ ᖃᕋᓴᐅᔭᒃᑯᑦ ᐃᓄᐃᑦ ᑕᒫᓂ 
ᑕᐃᒪᐃᑦᑐᒥᒃ ᓂᕇᓐᓇᐅᔭᖅᑐᑦ. ᐱᓇᓱᙳᐊᖦᖤᖅᑕᓕ?”

“ᖃᓄᕐᓕ ᐱᓂᐊᕈᒪᕕᑦ, ᓕᐊ?” ᐊᓈᓇᖓ ᐊᐱᕆᕗᖅ.
“ᑭᓲᖕᒪᑦ?” ᓕᐊ ᐊᐱᕆᕗᖅ.
“ᐃᖃᓗᐃᓐᓇᑲᓴᐃᑦ ᒥᑭᒃᑲᑦ, ᐊᓛᓯᕐᓗ ᐊᒻᒪ ᑯᐊᓐᓃᑦ. 

ᐊᓯᖏᓪᓘᖅᑰᖅᑐᖅ. ᔮᐸᓃᓯᑦ ᓂᕿᖏᑦ!” ᐊᑖᑕᖓ 
ᓇᓗᓇᐃᖅᓯᕗᖅ. 

“ᐊᑏ,” ᓕᐊ ᐊᖏᖃᑎᖃᖅᐳᖅ, ᓱᓕ ᐱᑦᑎᐊᕋᓱᒃᑲᒥ.
ᐃᓯᖅᓯᒪᓕᖅᖢᑎᒃ, ᐊᑖᑕᖓ ᑎᑭᓴᐃᕗᖅ ᓲᕐᓗᓕ 

ᐊᑐᐃᓐᓇᐅᔪᑦ ᓇᑉᐸᖏᓐᓂᒃ. ᓂᖅᖠᖅᓱᐃᔨ ᐸᔪᒃᓯᕗᖅ 
ᓵᑯᓗᖕᓂᒃ ᐊᒥᓱᐊᓗᖕᓂᒃ. ᖃᔪᖅᑕᖃᖅᖢᓂ ᑕᐃᔭᐅᔪᒥᒃ 
“ᒥᓱᒥᒃ,” ᐆᔪᓕᐊᖑᓯᒪᔪᑦ ᐲᓂᓰᑦ ᑕᐃᔭᐅᔪᑦ “ᐃᑕᒫᒥᒥᒃ,” 
ᓵᑯᓗᖕᒥᒃ ᐊᓛᓰᕐᒥᒃ ᐃᓚᓯᒪᓪᓗᓂ ᐊᕿᒡᒋᕐᔪᐊᕋᓛᕐᒥᒃ 
ᐆᑕᐅᓯᒪᔪᒥᒃ ᓰᕐᓇᖅᑐᒥᒃ, ᓂᐱᑦᑖᕐᓇᖅᑐᒥᒃ ᑕᐃᔭᐅᔪᒥᒃ 
“ᑎᐊᕆᔮᑭᒥᒃ.” ᐱᕈᖅᑐᕕᓃᓪᓗ ᐅᖅᓱᒧᑦ ᐆᑕᐅᓯᒪᔪᑦ 
ᐸᓚᐅᒑᕐᒥᒃ ᓵᑦᑐᒥᒃ ᖄᖃᖅᖢᑎᒃ ᑕᐃᔭᐅᔪᖅ “ᑕᒻᐴᕋᒥᒃ.” 
ᓲᓰᑦ ᐊᕐᕕᓂᓕᐅᑦᑕᖅᖢᑎᒃ ᐃᓚᖏᓪᓗ ᑎᓴᒪᐅᔪᖅᑑᓪᓗᑎᒃ 
ᐊᑐᓂ ᑕᒧᐊᓪᓗᐊᖑᓪᓗᑎᒃ, ᐃᓚᔭᐅᓯᒪᓪᓗᑎᒃ ᐃᖃᓗᖕᓂᒃ 
ᐊᔾᔨᒌᙱᑦᑐᓂᒃ ᖄᓕᖅᓱᖅᓯᒪᓪᓗᑎᒃ ᑯᐊᓐᓂᕐᒥᒃ 
ᐃᑭᐊᕐᒥᖃᖅᖢᑎᒃ ᐊᓛᓯᒥᒃ.  

ᓕᐊ ᐆᒃᓯᑲᑕᒃᐳᖅ ᑕᒪᐃᓐᓂᒃ. ᒪᒪᕋᓗᐊᖅᖢᑎᒃ, 
ᑭᓯᐊᓂ ᑕᒧᐊᒑᖓᒥ ᐃᖅᑲᐃᕙᒃᐳᖅ ᐅᖓᓯᒃᑐᐊᓘᓂᖓᓂᒃ 
ᐸᖕᓂᖅᑑᕐᒥᑦ. ᓂᖏᐅᖓ “ᒥᓱᒥᒃ” ᖃᔪᓕᐅᓚᐅᖅᓯᒪᙱᑦᑐᖅ 
ᐱᖃᓐᓇᕆᔭᖏᓪᓗ ᓂᕆᓚᐅᖅᓯᒪᙱᑦᑐᑦ “ᐃᑕᒫᒥᒥᒃ.” 
ᓕᐊ ᓱᓕ ᕚᓐᑰᕙᒥᐅᑕᐅᔭᕆᐊᒃᓴᖅ ᖁᕕᐊᒋᔾᔮᕋᓱᒋᙱᓛ 
“ᓲᓰᓐᓈᕐᓗᓂ ᕚᓐᑰᕙᒥᐅᑎᑐᑦ,” ᐊᑖᑕᖓᑕ 
ᐅᖃᓚᐅᖅᑕᖓᑎᑐᑦ ᒪᓕᒡᓗᒋᑦ. 

ᓕᐊ ᐃᓱᒪᐅᔭᖅᑎᓪᓗᒍ ᐃᓄᖕᓂᒃ ᐸᖕᓂᖅᑑᕐᒥᑕᕐᓂᒃ, 
ᐊᑖᑕᖓ ᖁᐃᖅᓱᓯᕗᖅ. ᕿᕕᐊᖅᐹ ᑕᑯᓪᓗᓂᐅᒡᓗ ᑮᓇᖓ 
ᐊᐅᐸᖅᓯᓯᒪᑦᑎᐊᖅᑐᖅ.

“ᖃᓄᐃᓐᓇᕕᑦ?” ᐊᓈᓇᖓ ᐊᐱᕆᕗᖅ, 
ᐃᓱᒫᓗᒡᕙᓗᒃᖢᓂ.

“ᐆᓇᖅ-ᐆᓇᖅ-ᐆᓇᖅᑐᐊᓗᒃ,” ᐃᒡᒋᐊᕆᒃᓴᑲᑕᒃᖢᓂ, 
ᑎᒃᑯᐊᖅᖢᓂᓗ ᓵᕋᓛᕐᒦᑦᑐᒧᑦ ᐆᔭᐅᔭᕐᒧᑦ ᒥᖑᐊᑯᓗᖕᒧᑦ 
ᓵᑯᓗᐊᑕ ᖃᓂᒋᔮᓃᑦᑐᒧᑦ.

“ᑕᑯᒋᑦ!” ᐊᓈᓇᖓ ᑐᐊᕕᐊᓪᓚᒃᖢᓂ ᐅᖃᖅᐳᖅ 
ᐱᔨᑲᑖᖕᒧᑦ. “ᑭᓲᓇ ᐆᔭᐅᔭᖅ ᒥᖑᐊᖑᔮᖅᑐᖅ?”

“ᕗᐊᓵᐱ,” ᐱᔨᑲᑖᒃ ᑭᐅᕗᖅ ᓂᓪᓕᒃᑲᓐᓂᕋᓂ.
“ᑭᓲᖕᒪᑦ ᕗᐊᓵᐱ?”
“ᔮᐸᓃᓯᑦ horseradish-ᖁᑎᖓ. ᐆᓇᖅᑐᒻᒪᕆᐊᓗᒃ. 

ᓂᕆᔭᕆᐊᖃᙱᑦᑐᑎᑦ ᐊᖏᐸᓗᒃᑐᒥᒃ ᒥᑭᑦᑐᒻᒪᕆᑯᓗᖕᒥᒃ 
ᑭᓯᐊᓂ.”

ᓕᐊᑉ ᐊᑖᑕᓂ ᕿᕕᐊᖅᐹ. ᑮᓇᖓ ᓱᓕ ᐊᐅᐸᖅᑐᐊᓗᒃ 
ᐆᒃᑲᒥ, ᐃᒥᕐᒥᒡᓗ ᓂᐅᖅᓯᑲᐅᖅᑐᕋᓱᒃᐳᖅ.



14  ᓕᐊ ᕚᓐᑰᕙᒥᐅᑕᖅ

“ᐅᖃᓕᒫᕐᓂᙱᓐᓇᕕᖅᑲᐃ ᑖᔅᓱᒪ ᒥᒃᓵᓄᑦ 
ᖃᕆᓴᐅᔭᒃᑯᑦ,” ᐊᓈᓇᖓ ᐃᔪᕐᓇᕋᓱᒃᐳᖅ, ᓕᐊᒧᓪᓗ 
ᐃᒡᓗᐃᓐᓇᕐᒧᑦ ᖃᓪᓗᕿᐊᓪᓚᒃᐳᖅ.

ᓕᐊ ᓱᓕ ᐊᖏᕐᕋᖅᓯᕈᔪᒃᑲᓗᐊᖅᖢᓂ, ᑭᓯᐊᓂ 
ᐃᒡᓚᖅᑕᐃᓕᔪᓐᓇᙱᓚᖅ. ᐊᑖᑕᖓᐃᓛᒃ ᐃᔪᕐᓇᖅᓯᑦᑎᐊᕐᒪᑦ.

ᓕᐊ ᐃᖅᑯᒻᒪᖅᐳᖅ, ᓯᓚ ᖃᐅᒻᒪᒃᐸᓪᓕᐊᓕᖅᑎᓪᓗᒍ. 
ᐃᑦᑐᐊᕋᒥ ᑕᑯᕗᖅ ᐊᐅᐸᔮᖅᑐᑯᓗᐃᑦ ᓄᓇᕋᑯᓗᐃᑦ 

ᓯᓚᑎᑦᑎᐊᖓᓃᑦᑐᑦ ᐊᓄᕋᔮᕐᕕᐅᔪᑦ. ᐊᐃᑉᐹᖑᓕᕐᒪᑦ 
ᐅᓪᓛᒃᑯᑦ; ᓯᕗᓪᓕᖅᐹᒥ ᐃᓕᓐᓂᐊᕆᐊᕐᓂᐊᓯᕗᖅ.

ᐅᓐᓅᓚᐅᖅᑐᖅ, ᓕᐊ ᓯᓂᒍᓐᓇᐃᓪᓕᐅᖅᑲᓚᐅᖅᐳᖅ. 
ᖁᒃᓴᓱᒃᑲᒥ ᓯᕗᓪᓕᖅᐹᒥ ᕚᓐᑰᕙᒥ ᐃᓕᓐᓂᐊᕆᐊᕆᐊᒃᓴᖅ, 
ᓯᓂᓕᓕᕋᓗᐊᖅᑎᓪᓗᒍ ᑐᓴᖅᓴᐅᔪᖃᓕᕌᖓᑦ  
ᓯᓚᒥ ᐃᖅᑯᒻᒪᑲᑕᐃᓐᓇᖅᖢᓂ. ᐸᖕᓂᖅᑑᕐᒥ, 
ᓂᐱᖃᖅᑐᖃᖅᐸᙱᑦᑎᐊᕐᒪᑦ ᓴᐃᓕᓇᖅᖢᓂᓗ ᐅᓐᓄᒃᑯᑦ, 
ᑭᓯᐊᓂ ᕚᓐᑰᕙᒥ, ᓄᓇᓯᐅᑎᐊᓗᐃᓪᓗ ᐃᓄᐃᓪᓗ 

ᐊᖅᑯᓵᑲᑕᐃᓐᓈᓗᒃᑐᑦ, ᑎᑦᑐᓛᖅᑐᑦ ᐃᒡᓚᖅᑐᑦ ᐊᒻᒪᓗ 
ᑐᓴᕐᓈᖅᑐᑦ. 

ᓕᐊᑉ ᑐᓵᕙᖏᒃ ᐊᖓᔪᖅᑳᓂ ᐅᓪᓛᕈᒻᒥᑕᒃᓴᓕᐅᖅᑐᒃ 
ᓂᕿᓕᐅᕐᕕᖕᒥ, ᐃᒡᓗᕈᓯᕐᒥᓂᙶᖅᖢᓂ ᐅᐸᒃᐸᖏᒃ 
ᐅᓪᓛᑦᑎᐊᕙᒃᑰᕆᐊᖅᑐᖅᖢᓂᒋᒃ.

“ᐅᓪᓛᑦᑎᐊᕙᒃᑯᑦ, ᐸᓂᒃ!” ᐊᑖᑕᖓ ᐃᖅᑯᓪᓕᖅᐳᖅ. 
“ᐅᓪᓗᒥ ᐱᕐᔪᐊᕌᓗᒃ. ᖁᕝᕙᓯᖕᓂᓕᖕᒧᑦ 5-ᒧᑦ 
ᐸᕐᓇᑦᑎᐊᖅᓯᒪᕕᑦ?”

“ᐄᖑᖅᑰᖅᑐᖅ, ᑭᓯᐊᓂ, ᐊᒻ,” ᓕᐊ ᐅᖃᓯᒋᐊᖅᐳᖅ, 
“ᖃᓄᐃᙱᓚᖅ ᑕᓕᐊᕋ ᓂᖏᐅᕋᓗ ᓴᓇᓚᐅᖅᑕᕗᒃ 
ᐊᑐᕈᒃᑯ?”

ᓕᐊᒃᑯᒃ ᓂᖏᐅᕇᒃ ᑕᓕᐊᓕᐅᓚᐅᖅᓯᒪᖕᒪᑎᒃ ᕿᓯᖕᒥᒃ 
ᐊᑖᑕᖓᑕ ᓇᑦᑎᓚᐅᖅᑕᖓᓂᑦ ᐊᖑᓇᓱᒋᐊᖅᓯᒪᓪᓗᓂ. 
ᐃᖅᑲᐃᓯᒋᒐᒥᐅᒃ ᐸᖕᓂᖅᑑᕐᒥᒃ, ᐃᓚᒥᓂᒡᓗ, 
ᐃᓱᒪᓕᓚᐅᖅᖢᓂᓗ ᑲᑉᐱᐊᓱᔾᔭᐃᒃᑯᑎᒋᔪᓐᓇᕋᓱᒋᓪᓗᓂᐅᒃ.

“ᐄᓗᐊᕌᓗᒃ,” ᐊᓈᓇᖓ ᐅᖃᖅᐳᖅ. 
“ᐃᓱᒪᑦᑎᐊᖅᑐᐊᓘᓇᓱᒋᕙᒋᑦ.”

ᐅᓪᓗᒥ, ᓕᐊᑉ ᐊᖓᔪᖅᑳᖏᒃ ᐱᓱᖃᑎᖃᕐᓂᐊᕐᒪᑎᒃ 
Grandview Elementary ᐃᓕᓐᓂᐊᕐᕕᖕᒧᑦ. ᑕᐃᑲᙵᑦ, 
ᐊᓈᓇᖓ ᓄᓇᒃᑰᕈᑎᑯᑖᒃᑰᕐᓗᓂ Vancouver 
Film School-ᒧᙵᐅᓂᐊᖅᖢᓂ, ᐊᑖᑕᖓᓗ 
ᐃᖅᑲᓇᐃᔮᒃᓴᖅᓯᐅᕐᓂᐊᖅᖢᓂ.

ᐃᓕᓐᓂᐊᕐᕕᖕᒧᑦ ᐱᓱᒃᖢᓂ 10-ᓂᒃ ᐃᑲᕐᕋᕈᓯᕐᓂᒃ 
ᑎᑭᑕᒃᓴᐅᓪᓗᓂ. ᖃᒡᓕᕙᓪᓕᐊᓪᓗᑎᒃ, ᓕᐊ ᑐᓵᓕᖅᐳᖅ 
ᑐᖅᖢᓛᖅᑐᓂᒃ ᐃᒡᓚᖅᑐᓂᒡᓗ ᓄᑕᖅᑲᓂᒃ ᐱᙳᐊᖅᑐᓂᒃ. 
ᓴᖑᕙᓪᓕᐊᓕᖅᖢᓂ ᐃᓕᓐᓂᐊᕐᕕᒃ ᐅᔭᖕᒪᑦ, ᓕᐊ ᑕᑯᕗᖅ 

ᐊᒥᓱᐊᓗᖕᓂᒃ ᓄᑕᖅᑲᓂᒃ ᑐᐊᕕᖅᖢᑎᒃ ᐃᓯᐅᖅᑲᖅᑐᓂᒃ 
ᑕᕝᕗᖓ ᐳᖅᑐᔪᐊᓗᖕᒧᑦ, ᓄᑕᐅᙱᑦᑐᒧᑦ ᐃᒡᓗᒧᑦ. 

“ᐱᑐᐃᓐᓇᕆᐊᖃᓕᖅᐱᑦ?” ᐊᑖᑕᖓ ᐊᐱᕆᕗᖅ.
ᓕᐊ ᕿᕕᐊᖅᐳᖅ ᑕᓕᐊᕐᒥᓄᑦ ᑲᑉᐱᐊᓱᔾᔭᐃᒃᑯᑎᒥᓄᑦ.
“ᐱᑐᐃᓐᓇᕆᐊᖃᓕᖅᐳᖓ,” ᐅᖃᖅᐳᖅ.
ᐃᓯᕋᒥ ᐃᓕᓐᓂᐊᕐᕕᖕᒧᑦ, ᓂᐱᖅᑯᖅᑐᓂᖅᓵᓗᖕᒧᐊᖅᐳᖅ, 

ᓄᑕᖅᑲᑦ ᑐᐊᕕᓗᒃᑐᑦ ᓱᓪᓗᑯᑖᖏᑎᒍᑦ 
ᓇᖕᒪᒑᖅᓯᒪᓪᓗᑎᓗᒡᓘᓐᓃᑦ ᓇᖏᑐᓐᓇᖅᖢᑎᒡᓘᓐᓃᑦ 
ᑲᑎᙵᓪᓗᑎᒃ ᐃᒡᓚᒪᔭᖃᑎᖃᖅᖢᑎᒃ ᐱᖃᑎᒥᓂᒃ. 
ᐊᑭᓐᓇᕐᒥ, ᓕᐊ ᑕᑯᕗᖅ ᑎᑎᕋᖅᓯᒪᔪᒥᒃ ᐃᒪᓐᓇ 
“Grandview/¿uuqinak’uuh Elementary School.”

“ᖃᓄᖅ ᐃᖕᓇ ᑎᑎᕋᖅᓯᒪᔪᖅ ᐃᓚᖓ?” ᐊᐱᕆᕗᖅ.
“Coast Salish ᐊᓪᓚᐃᑦ ᑕᒫᓂᕐᒥᐅᑦ ᐊᑎᕆᖅᑰᖅᑕᖓᑦ,” 

ᐊᓈᓇᖓ ᐅᖃᖅᐳᖅ. “ᐃᒪᓐᓇ ᐅᖃᖅᑕᐅᖅᑰᓲᖅ ᐅᑭᓐᓇᑯ.”
“ᖃᓄᖅ ᑐᑭᖃᕐᒪᑦ Coast Salish?”
“ᐊᓪᓚᐃᑦ ᑕᒫᓃᖅᑳᖅᑐᕕᓃᑦ ᖃᓪᓗᓈᓂᒃ 

ᑎᑭᑦᑐᖃᓚᐅᖅᑳᖅᑎᓐᓇᒍ. ᕚᓐᑰᕙ ᐊᓪᓚᐃᑦ Coast Salish 
ᓄᓇᖓᓃᑦᑐᖅ. ᐱᒻᒪᕆᐅᔪᖅ ᑖᓐᓇ ᐃᖅᑲᐅᒪᔭᕆᐊᓕᒃ.” 

ᓕᐊ ᐅᖃᖅᐳᖅ ᐃᖅᑲᐅᒪᓂᐊᕐᓂᕋᖅᖢᓂ; ᖃᐅᔨᒪᒐᒥ 
ᖃᓄᖅ ᐱᒻᒪᕆᐅᑎᒋᖕᒪᖔᑦ ᓄᓇ ᑖᒃᑯᓄᖓ ᐊᓪᓚᓄᑦ 
ᑕᒫᓂᕐᒥᐅᑕᑐᖃᕐᓄᑦ.

ᓕᐊᑉ ᐊᖓᔪᖅᑳᖏᓐᓂᑦ ᐃᓕᓐᓂᐊᕐᕕᐅᑉ 
ᑎᑎᕋᕐᕕᖓᓄᙵᐅᔾᔭᐅᖕᒪᑦ, ᑐᙵᓵᖅᑕᐅᕗᑦ ᐊᕐᓇᑯᓗᖕᒧᑦ 
ᓄᔭᖃᖅᖢᓂ ᐊᐅᐸᖅᑐᓂᒃ, ᐱᐅᓴᐅᑎᖃᐅᖅᖢᓂᓗ 
ᓂᕕᖓᔪᓂᒃ, ᖁᖓᒃᑲᐅᕕᒡᔪᐊᖅᖢᓂᓗ. 

“ᐅᕝᕙᐅᑯᐊ ᐃᓕᓐᓂᐊᖅᑎᓂᑦ ᑎᑎᕋᕐᕕᐅᒋᐊᓖᑦ,” 
ᐅᖃᖅᐳᖅ, ᑐᓂᓯᓪᓗᓂᓗ ᓕᐊᑉ ᐊᓈᓇᖓᓄᑦ. 
“ᓇᑭᙶᖅᖢᓯ ᑕᒪᐅᖓ ᓅᑉᐱᓯ?”

“ᐸᖕᓂᖅᑑᕐᒥᑦ,” ᐊᓈᓇᖓ ᑭᐅᕗᖅ ᑎᑎᕋᐅᑎᓯᐅᖅᖢᓂ 
ᓂᕈᒥᐊᒐᕐᒥᓂ.

ᐊᐅᐸᖅᑐᓂᒃ ᓄᔭᓕᒃ ᖃᓪᓗᕿᐊᓪᓚᒃᐳᖅ.
“ᓄᓇᕗᒻᒥ,”  ᐊᓈᓇᖓ ᐅᖃᖅᐳᖅ.
“ᐅᐊ!” ᐊᕐᓇᖅ ᑲᒻᒫᓪᓚᒃᑲᒥ ᓂᓪᓕᖅᐳᖅ. 

“ᐊᔾᔨᐅᙱᑦᑐᒧᐊᑳᓪᓚᒃᐳᓯᑭᐊᖅ ᓄᓇᒧᑦ! ᑕᒪᑐᒪ ᓯᓚᖓᑕ 
ᐅᖅᑰᓂᐊᓗᐊ ᐃᓕᔅᓯᓐᓄᑦ ᐊᒃᓱᕈᕐᓇᖅᑐᒃᓴᐅᕗᖅ! 
ᐅᐊᑦᑎᐊᕈᐊᐃ...ᓕᐊᒧᑦ ᓈᒻᒪᒃᑐᒥᒃ ᑐᓂᔭᒃᓴᖃᖅᑰᖅᑐᖓ. 
ᑖᒃᑯᓂᖓ ᑎᑎᕋᕋᓱᖕᓂᔅᓯᓐᓂ ᐊᐃᓂᐊᖅᐸᕋ.”

ᕿᓂᕋᓱᓯᓪᓗᓂᓗ ᐊᒧᔫᕐᒥᓂ.
“ᐃᒻᒪᖄ ᐃᓕᖕᓄᑦ ᓈᒻᒪᒃᐳᖅ,” ᐅᖃᖅᐳᖅ, ᓕᐊᒧᓪᓗ 

ᑐᓂᓯᓇᓱᓯᓪᓗᓂ ᐱᔭᒃᓴᕐᓂᒃ ᐅᖃᓕᒫᒐᕐᒥᒃ. ᑎᑎᕋᖅᓯᒪᓪᓗᓂ 
ᐃᒪᓐᓇ “Coast Salish Art” ᖄᖓᓂ ᐊᔾᔨᙳᐊᖃᖅᖢᓂᓗ 
ᐳᖅᑐᔪᒥᒃ ᓇᐹᖅᑐᕐᒥᒃ ᑮᓇᙳᐊᖃᐅᖅᑐᒥᒃ.

ᓕᐊ ᑐᑭᓯᙱᓚᖅ. “ᖃᓄᖅ ᑐᑭᖃᖅᐸ ‘ᓈᒻᒪᒃᑐᖅ’?” 
ᐊᐱᕆᕗᖅ. 

“ᐃᒪᓐᓇ,” ᐊᐅᐸᖅᑐᒥᒃ ᓄᔭᓕᒃ ᐊᕐᓇᖅ ᓇᓗᓇᐃᖅᓯᕗᖅ, 
ᖁᖓᖦᖢᓂ, “ᐃᓕᖕᓄᑦ ᑐᑭᓯᓇᖅᑐᖅ. ᓄᓇᖃᖅᑳᖅᑐᓂᑦ 
ᐊᓪᓚᐃᑦ ᐱᖅᑯᓯᖓᓂᙶᖅᑐᖅ.” 

ᐊᓈᓇᖓᑕ ᕿᕕᐊᖅᐹ ᐊᒥᐊᕆᔭᒃᓴᖅ ᓕᐊᓪᓗ 
ᑕᑯᐱᓪᓚᒃᖢᓂᐅᒃ ᐊᑲᖅᓴᙱᑦᑐᖅ. 

“ᓕᐊ ᐅᓇ ᐃᓄᒃ, ᐊᓪᓚᐅᙱᑦᑐᖅ,” ᐊᓈᓇᖓ 
ᐅᖃᑲᐅᖅᑐᖅᐳᖅ. ᐊᓱᐃᓛᒃ, ᐊᓂᖅᓴᐅᒥᓪᓗᓂ 

ᐅᖃᖅᐳᖅ ᐃᒪᓐᓇ, “ᑕᐃᒪᑐᖅ ᐃᓕᑦᑎᒃᑲᓐᓂᕐᓂᐊᖅᐳᖅ 
ᓄᓇᖃᖅᑳᖅᓯᒪᔪᑦ ᐱᖅᑯᓯᖏᓐᓂᒃ ᕚᓐᑰᕙᒥ ᓄᑕᕋᐅᖃᑎᒥᓂᑦ  
Grandview-ᒥ. ᐊᔾᔨᒋᙱᕕᒡᔪᐊᕐᒪᒋᑦ ᐱᖅᑯᓯᑦᑕ ᓄᓇᕗᒻᒥ, 
ᑐᑭᓯᓇᑲᐅᑎᒋᕗᖅ.”

ᐊᐅᐸᖅᑐᓂᒃ ᓄᔭᓕᒃ ᐊᓐᓄᓕᐊᓪᓚᒃᐳᖅ. “ᐅᐊ, 
ᐃᑦᑎᐊᒻᒪᕆᒃ! ᐃᓱᒪᖅᑲᐅᒐᒪ...ᐃᓛᒡᓕ, ᓕᐊ ᐃᒡᓗᕈᓯᖃᖅᑐᖅ 
107-ᒥᒃ.”

ᑕᒪᕐᒥᒃ — ᐊᓈᓇᖓᓗ, ᐊᑖᑕᖓᓗ, ᐊᐅᐸᖅᑐᓂᒡᓗ 
ᓄᔭᓕᒃ ᐊᕐᓇᖅ — ᓂᐸᐃᓪᓕᑳᓪᓚᒃᐳᑦ. ᓕᐊᑉ ᐊᖓᔪᖅᑳᖏᒃ 
ᑐᓂᓯᕗᒃ ᑎᑎᖅᑲᓂᒃ ᐊᕐᓇᐅᓪᓗ ᐃᒡᓗᕈᓯᓕᐊᕈᑎᓪᓗᓂᒋᑦ 
107-ᒧᑦ. ᓕᐊ ᖃᐅᔨᕗᖅ ᐃᓕᓐᓂᐊᕐᓂᕆᓂᐊᖅᑕᖓ 
ᕚᓐᑰᕙᒥ ᐱᔭᕐᓂᖅᑐᑯᓘᔾᔮᙱᓐᓂᖓᓂᒃ.

ᐃᓕᓐᓂᐊᕐᕕᐊᕈᓯᐊᑕ ᓯᓚᑖᓂ, ᓕᐊᑉ ᐊᖓᔪᖅᑳᖏᒃᑕ 
ᐃᕿᑦᑎᐊᖅᐸᔾᔪᒃ.

“ᐱᔪᓐᓇᕐᓂᐊᖅᑐᑎᑦ,” ᐊᓈᓇᖓ ᐅᖃᖅᐳᖅ. 
“ᓇᒡᓕᒋᕙᑦᑎᒋᑦ, ᓕᐊ,” ᐊᑖᑕᖓ ᐅᖃᖅᐳᖅ. 
“ᓇᒡᓕᒋᕙᒋᑦᑕᐅᖅ,” ᓕᐊ ᐅᖃᖅᐳᖅ. ᓕᐊᑉ 

ᑕᓕᐊᓂ ᑕᑯᓴᖅᐹ ᐊᑕᐅᓯᐊᒃᑲᓐᓂᖅᖢᓂ ᐃᓯᖅᖢᓂ 
ᐹ ᒪᒃᐱᓚᐅᖅᖢᓂᐅᒃ ᖁᕝᕙᓯᖕᓂᓕᖕᒥ 5-ᒥ 
ᐃᓕᓐᓂᐊᕐᕕᐊᕈᓯᖅᑖᒥᓄᑦ.

ᓱᖕᒪᑦ ᑖᔅᓱᒥᖓ ᐊᑐᖅᐱᑦ?

ᐃᑲᕐᕌᒃ ᒪᕐᕉᒃ ᕿᓚᒥᑯᓗᒃ ᐊᓂᒍᖅᐳᒃ 
ᐅᔾᔨᕐᓇᑦᑎᐊᙱᖦᖢᑎᒃ. ᓯᕙᓂᕈᑦ ᓯᕙᓂᕐᒪᑦ 

ᐊᓃᕋᔭᖕᓇᖅᓯᖕᒪᑦ, ᓕᐊᑉ ᑕᐅᑐᒃᐸᖏᑦ ᓄᑕᕋᐅᖃᑎᓂ 
ᓇᖏᖅᓯᔪᑦ ᐱᓕᕆᕝᕕᖕᒥᓂᑦ ᑐᐊᕕᖅᖢᑎᒡᓗ 
ᐱᖁᑎᒃᑯᕕᖕᒥᖕᓄᐊᖅᑐᑦ ᓇᖕᒪᒑᑎᒃ ᐊᐃᓪᓗᓂᔾᔪᒃ. ᐅᓪᓗᒥ 
ᐊᑎᓕᐅᓵᖅᑲᐅᓂᕐᒥᓄᑦ, ᓕᐊ ᓱᓕ ᐱᖁᑎᒃᑯᕕᖃᙱᓚᖅ; 
ᓇᖕᒪᒑᓂᓗ ᐱᓯᒪᓪᓗᓂᐅᒃ ᐊᑎᑦᑎᐊᕐᒥᓄᑦ ᐃᓕᓯᒪᕚ 
ᓵᖓᑕ ᐊᑖᓂ. ᑕᑯᕙᖏᑦ ᓄᑕᕋᐅᖃᑎᓂ ᑕᒧᓗᒐᒃᓴᒥᓂᒡᓗ 
ᐃᒥᒐᒃᓴᒥᓂᒡᓗ ᐲᖅᓯᔪᑦ ᓇᖕᒪᒑᕐᒥᓂᑦ, ᐃᒡᓚᒪᔭᒃᖢᑎᒃ 
ᐃᔪᖅᓵᕆᓪᓗᑎᒡᓗ ᐱᖃᓐᓇᕆᔭᒥᓂᒃ. ᕿᓚᒥᑯᓗᒃ, ᐊᓂᓪᓗᑎᒃ 
ᐃᒡᓗᕈᓯᕐᒥᑦ 107-ᒥᑦ ᓯᓚᒧᑦ. ᓕᐊ ᒪᓕᒃᓴᖅᐳᖅ.

ᓯᓚᒥ, ᐃᓚᖏᑦ ᓄᑕᖅᑲᑦ ᐱᙳᐊᕐᕕᖕᒧᐊᖅᖢᑎᒃ, 
ᐃᓚᖏᓪᓗ ᐊᖅᓴᓕᖅᐳᑦ, ᐃᓚᖏᑦ ᕿᒥᕐᕈᐊᒐᖁᑎᒥᖕᓂᒃ 
ᓴᖅᑭᑦᑎᒐᒥᒃ ᐊᒻᒪᓗ ᐸᑦᑕᙳᐊᖁᑎᒥᓂᒃ ᑕᐅᖅᓰᒐᒃᓴᓂᒃ, 
ᐃᓚᖏᓪᓗ ᓇᖏᑐᐃᓐᓇᖅᖢᑎᒃ ᐅᖓᓗᓯᒪᓪᓗᑎᒃ 
ᐃᓯᔾᔪᑲᑕᑐᐃᓐᓇᖅᐳᑦ. ᓕᐊ ᖃᓄᐃᓐᓂᐊᕆᐊᒃᓴᖅ ᓇᓗᒐᒥ, 
ᐃᒃᓯᕚᑐᐃᓐᓇᖅᐳᖅ ᐃᒃᓯᕙᐅᑕᑯᑖᖕᒥ ᓇᐹᖅᑐᐊᓘᑉ 
ᑕᕐᕋᓕᓂᖓᓂ. ᓯᓚᐅᑉ ᐅᖅᑰᓂᖓ 22-ᖑᕗᖅ — 
ᓯᑎᐱᕆᐅᒐᓗᐊᕋᒥ!

ᓕᐊ ᑕᒧᓗᒃᑎᓪᓗᒍ ᐅᓪᓛᒃᑯᑐᒐᐅᔭᕐᒥᒃ ᑯᑯᓕᐊᕆᓯᒪᔪᒥᒃ 
ᑐᓗᒐᐅᔭᕐᓂᒡᓗ ᖁᙱᐊᖅᖢᓂ ᓇᐹᖅᑐᓂ ᓄᑕᖅᑲᓂᒃ 
ᑲᑎᙵᔪᓂᒃ ᐃᓕᓐᓂᐊᖃᑎᖏᓐᓂᑦ ᐅᐸᒃᑕᐅᕗᖅ. 

ᐊᕐᓇᑯᑖᒃ ᐃᓯᒐᒍᓯᖅᓯᒪᔪᖅ ᐊᕐᓇᙴᔾᔪᓯᖅᓯᒪᓪᓗᓂ 
ᐅᖃᖅᑳᖅᐳᖅ. “ᓃ ᕼᐊᐅ,” ᐅᖃᖅᐳᖅ.

ᓕᐊ ᕿᕕᓯᕋᖅᐳᖅ. ᐅᕙᓐᓄᖅᑲᐅᓇ ᐅᖃᓪᓚᒃᑐᖅ?
“ᓃ ᕼᐊᐅ,” ᐅᖃᒃᑲᓐᓂᖅᐳᖅ. ᑕᒪᑐᒪᓂ ᓕᐊᑉ 

ᐃᔨᖏᖕᓄᑦ ᕿᕕᐊᖅᐳᖅ, ᐃᓕᕋᓱᖅᑰᔨᓪᓗᓂ.
“ᒪᒥᐊᓇᖅ, ᓱᕙ?” ᓕᐊ ᐊᐱᕆᕗᖅ.
“ᐊᐃᖓᐃᓚᓪᓗᖓ ᐅᖃᕋᑖᖅᑐᖓ, ᑐᑭᓯᙱᓐᓇᕕᑦ!” 

ᐊᕐᓇᖅ ᑐᖅᖢᓚᓪᓗᓂ. “ᓴᐃᓃᓯᐅᙱᓐᓇᕕᑦ? ᑳᓐᑕᓃᓯᑐᑦ 
ᐅᖃᕈᓐᓇᙱᓐᓇᕕᑦ?”

“ᓴᐃᓃᓯᐅᙱᑦᑐᖓ,” ᓕᐊ ᐅᖃᖅᐳᖅ, 
ᑐᑭᓯᑦᑎᐊᙱᓐᓇᒥ. “ᐃᓅᔪᖓ. ᐸᖕᓂᖅᑑᕐᒥᐅᑕᐅᔪᖓ.”

“ᑭᓱᐊᓗᒃᑕᐅᖅ ᐃᓄᒃ?” ᐊᕐᓇᖅ ᐊᐱᕆᕗᖅ.
ᑐᐊᑦᑐᑯᓗᖕᒥᒃ ᐊᖑᒻᒥᒃ ᐆᔭᐅᔭᕐᓂᒃ ᐃᓯᒐᐅᔭᓕᖕᒥᒃ 

ᐊᐅᐸᔪᒃᑐᒥᒡᓗ ᓂᐊᖁᐊ ᓂᒥᖅᓯᒪᓪᓗᓂ ᐃᑯᓯᖕᒥᒃᐸᐅᒃ. 
“ᑐᑭᖃᖅᑐᖅ ᐅᑭᐅᖅᑕᖅᑐᕐᒥᐅᑕᐅᔪᕉᖅ, ᑐᑮᑦᑑᔪᑎᑦ. 

ᐃᒪᓐᓇ ᓲᕐᓗ, ᓄᓇᕗᒻᒥᐅᑕᖅ ᐅᕝᕙᓗ ᓄᓇᑦᓯᐊᕐᒥᐅᑕᖅ,” 
ᐃᓯᔾᔪᒃᐳᖅ ᐊᖑᑦ. “ᐃᖅᑲᐅᒪᙱᓐᓇᕕᑦ? ᐊᕐᕌᓂ 
ᐃᓕᓐᓂᐊᓚᐅᖅᑕᕗᑦ ᑕᒪᓐᓇ.”

ᐊᕐᓇᕐᒥᒃ ᖃᑭᖅᓯᒪᔫᖕᓂᒃ ᖃᕐᓕᒃᓯᒪᔪᕐᒥᒃ 
ᐅᖃᖅᑐᖃᖅᐳᖅ ᐃᒪᓐᓇ: “ᐅᓇ ᑭᓱ ᐊᒡᒐᐅᑎᖕᓂ? 
ᐃᖕᓂᖅᑐᖅᑕᐅᓂᑰᖅᑰᔨᑦᑎᐊᖅᑐᖅ.” ᐃᒡᓚᖅᓯᓪᓗᓂᓗ.

ᓕᐊ ᑕᑯᒋᐊᖅᐳᖅ ᑕᓕᐊᕐᒥᓄᑦ. ᐃᒃᐱᒋᓕᖅᐳᖅ 
ᐊᐅᐸᓪᓕᕐᓂᕐᒥᓂᒃ ᕿᐊᓱᙳᓕᖅᖢᓂᓗ. 

“ᐅᓇ...ᐅᓇ...” ᐅᖃᑦᑎᐊᕈᓐᓇᐃᓪᓕᕗᖅ. ᓕᐊ 
ᕿᕕᐊᖅᐳᖅ ᓄᑕᖅᑲᓄᑦ ᑲᑎᙵᔪᓄᑦ ᓵᑦᑎᐊᒥᓃᑦᑐᓄᑦ, 
ᖃᓄᖅ ᐅᖃᕆᐊᒃᓴᖅ ᐃᓱᒪᒃᓴᖅᓯᐅᖅᖢᓂ. ᐅᔾᔨᕆᓕᕆᕙᐅᒃ, 
ᖃᓪᓗᓈᖅᑕᖅ ᐊᖑᑎᐅᑉ ᑐᐊᑦᑑᑉ ᓂᐊᖁᖓᓃᑦᑐᖅ. 
“ᖃᓄᐃᒻᒪᓪᓕ ᐅᓇ ᐊᑐᖅᐱᐅᒃ?” ᐊᐱᕆᕗᖅ, 
ᑎᒃᑯᐊᖅᑐᖅᖢᓂ ᐊᖑᒻᒧᑦ. ᑕᒪᕐᒥᑦᑎᐊᖅ ᐃᒡᓚᖅᓯᓪᓗᑎᒃ.

“ᑖᔅᓱᒪ ᐊᕐᓇᐅᑉ ᑲᐅᒃᐹᑎᑦ, ᕼᐋᕐᐳᕇᑦ!” ᖁᖅᓱᖅᑐᓂᒃ 
ᓄᔭᓕᒃ ᐊᕐᓇᖅ ᐅᖃᖅᐳᖅ, ᐅᑯᓪᓗᓂ ᐃᒡᓚᓗᐊᕐᓂᑯᒧᑦ. 
ᐱᓪᓚᑲᐅᔭᖅᑰᔨᕗᖅ ᐱᙳᐊᑐᐃᓐᓇᖅᖢᓂ. 

“ᐄᓛᒃ, ᐄᓛᒃ, ᖃᓄᑭᐊᖅ,” ᐊᖑᑦ, ᕼᐋᕐᐳᕇᑦ, 
ᓂᐱᑭᓵᖅᖢᓂ ᐅᖃᖅᐳᖅ. “ᐊᒃᓱᓪᓘᓐᓃᓪᓕ 
ᐃᖕᓂᖅᑐᖅᑕᐅᓂᑯᒥᒃ ᐊᑐᙱᓐᓇᒪ.”

ᑖᒃᑯᐊ ᐱᖓᓱᑦ ᓄᑕᖅᑲᑦ ᐱᙳᐊᕐᕕᖕᒧᑦ ᐅᑎᖅᐳᑦ, 
ᐃᑯᓯᖕᒥᖃᑦᑕᐅᑎᓪᓗᑎᒃ ᑕᐸᓱᖃᑦᑕᐅᑎᔪᑦ.

ᓕᐊ ᐃᒃᓯᕚᕐᕕᒋᔭᒥᓃᖏᓐᓇᖅᐳᖅ. ᐊᕐᓇᐅᑉ 
ᐅᖃᕐᓂᕆᖅᑲᐅᔭᖓᓄᑦ ᑕᓕᐊᖓᓂᒃ ᐅᖃᐅᓯᖃᖅᖢᓂ 
ᓂᖏᐅᕐᒥᓂᒃ ᑭᙴᒪᒃᖠᓕᖅᐹᓪᓕᕈᑎᒋᕙᐅᒃ. ᑭᓯᐊᓂ 
ᐊᓕᐊᓇᐃᒍᓱᒃᐳᖅ ᒪᓂᑐᐃᓐᓇᖅᑲᐅᙱᓐᓇᒥ. 

ᐊᓂᖅᐸᒋᓪᓗᓂᐅᒃ ᑕᐃᓐᓇ ᐊᖑᑦ, ᐃᓱᒪᕗᖅ ᑕᐃᒪᓐᓇ. 
ᑭᓯᐊᓂᑦᑕᐅᖅ, ᒪᓂᑐᐃᓐᓇᖅᑲᐅᙱᒃᑲᓗᐊᕋᒥ, 
ᖃᓄᐃᒻᒪᓪᓕᑭᐊᕐᖓᐃ ᐊᐃᓐᓈᕈᓱᒃᖢᓂ ᐱᓪᓕᖅᓲᑎᖅᑰᔨᕙ?

ᐊᖏᕐᕋᖅᓯᐹ!

“ᐊᑏ ᐅᕝᕙ,” ᓕᐊᑉ ᐊᑖᑕᖓ ᑐᖅᖢᓚᕗᖅ 
ᓂᖅᖠᐅᕐᕕᖕᒥᑦ. “Gnocchi-ᑐᕐᓂᐊᖅᑕᕗᑦ!”

ᓂᖅᖠᐅᓚᐅᖅᐳᑦ ᖁᕕᐊᓲᑎᖃᖅᖢᓂ ᓕᐊᓪᓗ 
ᐊᓈᓇᖓᑕᓗ ᐃᓕᓐᓂᐊᕆᐅᕈᑎᖏᒃ ᐱᔾᔪᑎᒋᓪᓗᒋᒃ, 
ᑕᐃᒪᓐᓇ ᐱᓂᐊᓚᐅᕋᒥ. ᓂᐅᕕᕐᕕᖕᒥᑦ, ᓂᐅᕕᓚᐅᕋᒥ 
ᐊᔾᔨᐅᙱᑦᑐᒥᒃ ᐃᑕᓕᐊᓐ ᓂᕿᖁᑎᖓᓂᒃ ᐸᑦᑕᐃᑦᑐᒥᒃ 
ᐃᓇᓘᔭᓕᐅᖅᖢᓂ ᑕᐃᔭᐅᔪᒥᒃ “gnocchi-ᒥᒃ,” ᐆᔭᐅᔭᕐᒥᒃ 
ᖃᔫᔭᕐᒥᒃ ᐊᑎᓕᖕᒥᒃ “pesto-ᒥᒃ,” ᐱᕈᖅᑐᕕᓂᕐᓂᒡᓗ 
ᐊᒥᒐᙱᑦᑐᓂᒃ. ᐅᐱᒪᕗᖅ ᓇᓗᓇᕋᓂ ᖃᓪᓗᓈᑐᑦ 
ᓂᕿᓕᐅᕈᓐᓇᖅᓯᒐᒥ.

“ᓂᐊᒻ!” ᐊᓈᓇᖓ ᐅᖃᖅᐳᖅ. “ᒪᒪᕈᒥᓇᖅᑐᐊᓗᒃ!”

“ᐊᒃᓱᑦ,” ᓕᐊ ᐅᖃᖅᐳᖅ, “ᐱᒃᑯᓇᖅ.”
“ᐊᒃᓱᑦ,” ᐊᑖᑕᖓ ᐊᐱᕆᕗᖅ, “ᖃᓄᐃᖅᑲᐅᕙ 

ᐃᓕᓐᓂᐊᕆᐅᕐᓂᕆᖅᑲᐅᔭᓯᒃ?”
“ᖁᕕᐊᓇᒻᒪᕆᖅᑲᐅᔪᖅ,” ᓕᐊᑉ ᐊᓈᓇᖓ ᐅᖃᖅᐳᖅ. 

“ᐃᓕᓐᓂᐊᖃᑎᒋᓂᐊᖅᑕᒃᑲ ᐱᑦᑎᐊᖅᑰᔨᔪᐊᓗᐃᑦ. 
ᑕᒪᕐᒥᑦᑎᐊᖅ ᖁᕕᐊᒋᔭᖃᖅᑰᔨᑦᑎᐊᖅᑐᑦ ᑕᕐᕆᔮᒃᓴᓕᐅᕐᓂᕐᒥᒃ, 
ᐊᓕᐊᓇᐃᖦᖢᓂᓗ ᐱᖃᑎᖃᕆᐊᒃᓴᖅ ᖁᕕᐊᒋᔭᓐᓂᒃ 
ᐊᓕᐊᓇᐃᒋᔭᓕᖕᓂᒃ. ᐱᖃᓐᓇᕆᔭᖅᑖᕐᓂᐊᕐᓂᕆᔭᕋ 
ᑕᐃᒃᑯᓂᖓ ᓇᓗᓇᖅᑰᔨᙱᑦᑐᖅ!”

“ᕼᐄᕋᐃᓐᓅᒃ,” ᓕᐊ ᐅᖃᖅᐳᖅ, ᖃᐅᔨᑎᑦᑎᑦᑕᐃᓕᓪᓗᓂ 
ᖃᓄᖅ ᐊᓕᐊᓇᐃᙱᑎᒋᖅᑲᐅᓂᖓᓂᒃ ᐅᓪᓗᕆᖅᑲᐅᔭᖓ. 
“ᐅᓪᓗᒥ ᖃᓄᐃᖅᑲᐅᙱᑦᑐᖓ. ᖃᐅᒃᐸᑦ 
ᐱᖁᑎᒃᑯᕕᒃᑖᕈᒪᓐᓇᐅᒐᓗᐊᖅ.”

“ᐃᕼᐄ, ᐅᖃᐅᓯᒃᓴᑦᑎᐊᕙᖃᒃᑲᓐᓂᖅᑐᖓ — ᑖᔅᓱᒪ 
ᓂᕆᔭᑦᑕ ᐃᑕᓕᐊᓐᑎᑐᑦ ᐊᓯᐊᓂᒃ,” ᐊᑖᑕᖓ ᐅᖃᖅᐳᖅ, 
ᐃᒡᓗᐃᓐᓇᕐᒥᒃ ᖃᓪᓗᕿᐊᓪᓚᒃᖢᓂ. “ᐃᖅᑲᓇᐃᔮᖅᑖᖅᑲᐅᔪᖓ 
ᐅᓪᓗᒥ!”

ᐊᓈᓇᖓ ᖁᕕᐊᑦᑕᕕᒡᔪᐊᖅᐳᖅ 
ᐊᐱᖅᓱᕕᒡᔪᐊᓕᖅᖢᓂᓗ: “ᑭᓱ? ᓇᓂ? ᖃᓄᖅ? 
ᖃᖓ ᐱᒋᐊᕐᓂᐊᖅᐱᑦ? ᑭᓱᒥᒃ? ᖃᓄᖅ 
ᐊᑭᓕᖅᓱᖅᑕᐅᑎᒋᓂᐊᖅᐱᑦ?”

“ᓂᐅᕕᕐᕕᖕᒥ ᐊᑎᖃᖅᑐᒥ Mountain Equipment 
Co-op, ᑭᓯᐊᓂ ᐃᒪᓐᓇᑐᐃᓐᓇᖅ ᑕᐃᔭᐅᕙᓕᖅᑐᖅ 
M.E.C. ᐃᑲᔪᖃᑦᑕᕐᓂᐊᖅᑐᖓ ᐃᓄᖕᓂᒃ ᕿᓂᖅᑎᓪᓗᒋᑦ 
ᐊᐅᓪᓛᖅᑐᖅᓯᐅᑎᓂᒡᓗ ᐱᓱᔪᒃᑐᖅᓯᐅᑎᓂᒡᓗ ᐊᒻᒪ 
ᐃᖃᓪᓕᐊᖅᑐᖅᓯᐅᑎᓂᒃ. ᐊᖓᔪᖅᑳᖅᑖᓵᕋ ᐅᐊᑲᓪᓚᒍᓱᒃᑐᖅ 

ᐊᐅᓪᓚᕈᔾᔨᖃᑦᑕᓚᐅᕐᓂᕆᔭᓐᓂᒃ ᐃᓄᖕᓂᒃ ᐊᐅᔪᐃᑦᑑᑉ 
ᒥᕐᖑᐃᖅᓯᕐᕕᖓᓂ. ᐅᖃᖅᑲᐅᔪᖅ ᑕᐃᒪᓐᓇᓪᓗᐊᑦᑎᐊᕉᖅ 
ᖃᐅᔨᒪᓂᓕᖕᒥᒃ ᐱᓇᓱᐊᖅᑐᑦ.”

“ᐅᐊᑲᓪᓚᖔ!” ᐊᓈᓇᖓ ᐅᖃᖅᐳᖅ. 
“ᓈᒻᒪᑦᑎᐊᕐᓂᐊᖅᑐᖅ ᐃᓕᖕᓄᑦ.”

“ᑕᐃᒪᓐᓇ ᐃᓱᒪᖅᑲᐅᖕᒥᔪᖓ! 
ᐃᖅᑲᓇᐃᔭᖃᑎᑖᓵᒃᑲᑦᑕᐅᖅ ᖃᐅᔨᒪᑦᑎᐊᕐᓂᐊᖅᑰᕐᒥᔪᑦ 
ᐊᐅᓪᓛᕐᓂᕐᒥᒃ. ᐅᖃᕈᓐᓇᖅᑐᑦ ᓇᓂ ᕚᓐᑰᕙᐅᑉ ᖃᓂᒋᔮᓂ 
ᐊᐅᓪᓛᕐᕕᒃᓴᑦᑎᐊᕙᐅᖕᒪᖔᑦ. ᖃᐅᔨᔪᒪᓐᓇᕐᓂᐊᖅᑐᖅ ᓄᓇ 
ᑕᒫᓂ ᖃᓄᖅ ᐊᔾᔨᒋᙱᑎᒋᖕᒪᖔᒍ ᐅᑭᐅᖅᑕᖅᑐᕐᒥᑦ. 
ᐃᖅᑲᓇᐃᔭᖅᑎᐅᓕᕋᒪ ᐊᑭᑭᒡᓕᒋᐊᕈᑎᑖᖅᑐᖓ, 
ᐱᑖᕈᓐᓇᕐᓂᐊᓕᖅᑐᖓ ᐱᔭᕆᐊᖃᖅᑕᓐᓂᒃ ᐊᖑᓇᓱᒍᑎᓂᒃ 
ᐃᖃᓗᒐᓲᑎᓂᒡᓗ ᖃᓪᓗᓈᑦ ᓄᓇᖓᓂ.”

“ᖃᓄᖅ ᐃᓱᒪᕕᑦ, ᐸᓂᒃ?” ᐊᓈᓇᖓ ᐊᐱᕆᕗᖅ. 
“ᐱᒃᑯᓇᖅ, ᕼᐃᓖ?”

ᓕᐊ ᓂᐱᖃᙱᓚᐅᑲᒃᖢᓂ. ᐃᓱᒪᒋᐅᔭᖅᖢᓂᐅᒃ 
ᐊᑖᑕᓂ ᐊᖑᓇᓱᓲᖑᓚᐅᕐᓂᖓᓂᒃ ᐸᖕᓂᖅᑑᑉ ᖃᓂᒋᔮᓂ, 
ᖃᓄᕐᓗ ᐊᖏᕐᕋᐅᔾᔨᓚᐅᕐᓂᖓ ᓇᑦᑎᖅᑕᒥᓂᒃ, ᓂᖏᐅᕇᒡᓗ 
ᕿᓯᐊᓂᒃ ᑕᓕᐊᓕᐅᓚᐅᕐᓂᕐᒥᓂᒃ, ᖃᓄᕐᓗ ᐊᕐᓇᖅ 
ᐃᓕᓐᓂᐊᕐᕕᖕᒥ ᐃᖕᓂᖅᑐᖅᑕᐅᓂᑰᓂᕋᐃᓚᐅᕐᓂᖓᓂᒃ. 
ᐃᔨᖅᓯᓯᒪᔪᓐᓇᐃᓪᓕᑦᑎᐊᖅᑰᕋᒥ 
ᐊᓕᐊᓇᐃᙱᑦᑐᖅᓯᐅᕐᓂᕆᖅᑲᐅᔭᒥᓂᒃ ᐅᓪᓗᒥ. 

“ᒪᒥᐊᓇᖅ, ᐊᑖᑖᒃ,” ᐅᖃᖅᐳᖅ ᓂᐱᑭᓵᖅᖢᓂ, “ᑭᓯᐊᓂ 
ᐃᖅᑲᓇᐃᔮᖅ ᑕᐃᓐᓇ ᐋᒃᑳᕆᐊᖃᕐᓂᐊᓕᖅᑕᐃᑦ.”

ᐊᓈᓇᖓ ᐊᐱᖅᑯᑎᒃᓴᖃᐅᓕᕆᕗᖅ: “ᑭᓱ? ᓱᖕᒪᑦᑕᐅᖅ? 
ᖃᓄᕉᖅ, ᓕᐊ?” 

“ᐃᓛᒡᓕ ᐋᓪᓚᔪᐊᕆᒐᒃᑯ ᑕᒪᓐᓇ!” ᓕᐊ ᑐᖅᖢᓚᕗᖅ. 
“ᓂᕿᖏᑦ ᒪᒪᕆᙱᑕᒃᑲ! ᓂᐱᐊᓗᐃᑦ ᐱᐅᒋᙱᑕᒃᑲ! 
ᐃᒡᓗᕈᓯᕋ ᐱᐅᒋᙱᑕᕋ! ᐃᓕᓐᓂᐊᕐᕕᒐ ᐱᐅᒋᙱᓐᓂᖅᐹᕋ! 
ᑭᓱᓕᒫᑦᑎᐊᑦ ᐊᔾᔨᐅᙱᑦᑐᒻᒪᕆᐊᓗᐃᑦ ᑕᒫᓂ 
ᑐᑭᓯᐊᔭᐅᙱᑦᑎᐊᖅᖢᖓᓗ! ᒪᒥᐊᓇᐅᒐᓗᐊᖅ, ᐊᓈᓈᒃ 
ᐊᑖᑖᒡᓗ ᑭᓯᐊᓂ ᐅᑎᕆᐊᖃᕐᓂᐊᓕᖅᑐᒍᑦ ᐸᖕᓂᖅᑑᒧᑦ. 
ᒫᓐᓇᑲᐅᑎᒋ!”

ᐊᖓᔪᖅᑳᖏᒃ ᓂᑲᓪᓗᖓᕕᒡᔪᐊᓕᖅᐳᒃ. “ᐊᐃᑦᑖ, 
ᐸᓂᒃ,” ᐊᓈᓇᖓ ᐅᖃᖅᐳᖅ, “ᖃᐅᔨᒪᓚᐅᙱᓐᓇᒪ 
ᖁᕕᐊᓱᙱᓐᓂᕐᓂᒃ. ᖃᓄᐃᑦᑐᖃᖅᑲᐅᖕᒪᑦ ᐃᓕᓐᓂᐊᕐᕕᖕᒥ? 
ᑕᐃᖕᓇᐅᕙ ᐊᕐᓇᖅ ᐊᒥᐊᕆᒋᐊᓕᖕᓂᒃ ᖃᐃᑦᑎᖅᑲᐅᔫᖅ?”

“ᐋᒃᑲ,” ᓕᐊ ᐊᓂᖅᓴᐅᒥᕗᖅ. “ᖃᓄᐃᖅᑲᐅᙱᑦᑐᕐᓕ 
ᑕᐃᓐᓇ. ᖃᐅᔨᖅᑲᐅᙱᑕᕋᓘᓐᓃᑦ ᖃᓄᐃᓕᐅᖅᑲᐅᖕᒪᖔᑦ. 
ᑕᐃᒃᑯᐊ ᐃᒃᑯᐊ ᓄᑕᕋᐅᖃᑎᒃᑲ. ᐃᓚᖏᓐᓂᑦ 
ᓴᐃᓃᓯᐅᓇᓱᒋᔭᐅᖅᑲᐅᔪᖓ. ᖃᐅᔨᒪᖅᑲᐅᙱᑦᑐᕐᓘᓐᓃᑦ 
ᖃᓄᖅ ᐃᓄᒃ ᑐᑭᖃᕐᒪᖔᑦ! ᐊᒻᒪ...ᐊᒻᒪ...”

“ᓱᕙ?” ᐊᑖᑕᖓ ᐊᐱᕆᕗᖅ.
“ᖃᐅᔨᒪᕕᐅᒃ ᑕᐃᓐᓇ ᕿᓯᒃ ᑕᓕᐊᕋ 

ᐊᑐᖅᑲᐅᔭᕋ? ᐊᕐᓇᒥᑦ ᐅᖃᐅᓯᐅᖅᑲᐅᔪᖅ 
ᐃᖕᓂᖅᑐᖅᑕᐅᓂᑰᖅᑰᔨᒋᓪᓗᓂᐅᒃ.” ᓕᐊ ᕿᐊᓯᕗᖅ. 
“ᐊᖏᕐᕋᖅᓯᖅᑑ!“ ᐃᕆᐊᓪᓚᒃᐳᖅ.

ᐊᖓᔪᖅᑳᖏᒃ ᑕᒪᕐᒥᒃ ᓇᖏᖅᓯᒐᒥᒃ ᐅᐸᒃᐸᐅᒃ ᐃᕿᖦᖢᒍᓗ. 
“ᐊᐃᓐᓇᕈᓗᖔ, ᓇᓗᔪᒻᒪᕆᐊᓗᒃ,” ᐊᑖᑕᖓ ᐅᖃᖅᐳᖅ.
“ᖃᓄᖅ ᓇᓗᕙ?” ᓕᐊ ᐊᐱᕆᕗᖅ ᖁᕝᕕᐅᖅᖢᓂ.
“ᓇᓗᓲᖑᕗᖅ ᑭᓇᑐᐃᓐᓇᖅ ᖃᐅᔨᒪᑦᑎᐊᙱᑦᑕᕌᖓᒥ 

ᐊᓯᖏᓐᓂᒃ ᓄᓇᓂᒃ ᐊᓯᖏᓐᓂᒡᓗ ᐱᖅᑯᓯᕐᓂᒃ,” 

ᐊᓈᓇᖓ ᑐᑭᓯᓇᖅᓯᑎᑦᑎᒋᐊᖅᐳᖅ. “ᑕᐃᓐᓇ ᐊᕐᓇᖅ 
ᓇᓗᔪᐊᓘᕗᖅ ᑐᑭᓯᐅᒪᙱᒻᒪᑦ ᖃᓄᐃᒻᒪᑦ ᑕᓕᐊᑦ 
ᐱᒻᒪᕆᐅᑎᒋᖕᒪᖔᑦ ᐃᓕᖕᓄᑦ, ᖃᓄᐃᒻᒪᓪᓗ ᕿᓯᒃ 
ᐱᒻᒪᕆᐅᑎᒋᖕᒪᖔᑦ ᐃᓄᖕᓄᑦ.”

“ᑕᒪᕐᒥᑦᑎᐊᖅ ᐃᓕᓐᓂᐊᕐᕕᓐᓂ ᑕᐃᒪ 
ᓇᓗᔪᐃᓐᓈᓘᖅᑰᖅᐳᑦ,” ᓕᐊ ᐅᖃᖅᐳᖅ.

“ᑕᒪᕐᒥᒻᒪᕆᐅᙱᑦᑑᒐᓗᐊᖅᑲᐃ, ᑭᓯᐊᓂ ᐊᒥᓲᖅᑰᖅᑐᑦ,” 
ᐊᑖᑕᖓ ᐊᓂᖅᓴᐅᒥᕗᖅ. 

“ᑕᐃᒪᓐᓇ ᑕᕝᕙ,” ᐊᓈᓇᖓ ᐅᖃᓪᓚᓯᕗᖅ, ᐃᔨᒋᓪᓗᓂ 
ᐃᔨᖏᖕᓄᑦ, “ᐱᒻᒪᕆᐅᑎᒋᕗᖅ ᕚᓐᑰᕙᒦᑦᑕᕆᐊᖃᕐᓂᕆᔭᕗᑦ. 
ᐃᓕᓐᓂᐊᕆᐊᖅᓯᒪᔪᖓ ᕚᓐᑰᕙ ᑕᕐᕆᔮᒃᓴᓕᐅᕐᓂᕐᒥᒃ 
ᐃᓕᓐᓂᐊᕐᕕᖕᒥ ᑕᕐᕆᔮᒃᓴᓕᐅᕈᓐᓇᖅᓯᔪᒪᒧᑦ ᐃᓄᖕᓂᒃ, 
ᖃᓄᖅ ᐃᓅᓯᖃᕐᒪᖔᑦᑕ ᐅᓪᓗᒥ. ᐃᑲᔪᕈᒪᒐᒪ 
ᑕᑯᖅᑯᔾᔨᔪᒪᓪᓗᖓ ᐅᓂᒃᑳᑦᑎᓐᓂᒃ ᓯᓚᕐᔪᐊᕐᒥᐅᓄᑦ, 
ᑭᒃᑯᑐᐃᓐᓇᐃᑦ ᓇᓗᔪᓐᓃᖅᑎᑦᑐᒪᒐᒃᑭᑦ.”

“ᐄᓛᒃ,” ᐊᑖᑕᖓ ᐅᖃᖅᐳᖅ. “ᐊᓈᓇᐃᑦ 
ᐃᑲᔪᕐᓂᐊᖅᑐᖅ ᐃᓕᓐᓂᐊᖅᑎᑦᑎᖃᑕᐅᓗᓂ ᑭᒃᑯᑐᐃᓐᓇᕐᓂᒃ 
ᐱᖅᑯᓯᑦᑎᓐᓂᒃ. ᑭᓯᐊᓂ ᐱᔭᕐᓂᕐᓂᐊᖅᑐᑯᓘᔾᔮᙱᑦᑐᖅ 
ᑕᕝᕙᓂ ᓄᓇᖃᕆᐊᒃᓴᖅ. ᑕᒪᑦᑎᓐᓄᑦ ᐊᒃᓱᕈᕐᓇᕐᓂᐊᖅᑐᖅ! 
ᖃᐅᔨᒪᒐᓗᐊᖅᑐᖓ ᖁᕕᐊᑦᑕᖃᑦᑕᕐᓂᓐᓂᒃ ᓄᑖᓂᒃ 
ᓂᕿᓂᒃ ᑕᑯᔭᒃᓴᓂᒡᓗ. ᑭᓯᐊᓂ ᓄᓇᑦᑎᓐᓂᒃ 
ᑭᖑᓂᖃᕈᓱᖕᒥᔪᖓᑦᑕᐅᖅ. ᑕᒫᓃᖅᓴᓕᕈᑦᑕ ᑭᓯᐊᓂ 
ᓱᖏᐅᑎᑕᐃᓐᓇᕐᓂᐊᖅᑐᒍᑦ ᓄᓇᒥᒃ, ᐱᖃᓐᓇᕆᔭᖅᑖᕐᓗᑕᓗ. 
ᖃᐅᔨᒪᔪᒍᑦ. ᑭᓯᐊᓂ ᐃᖅᑲᐅᒪᓂᐊᖅᐳᑎᑦ, ᐸᓃᒃ, 
ᐊᖏᖅᓯᒪᔪᒍᑦ ᐃᑲᔪᖅᓯᕐᓂᐊᕐᓂᕋᖅᖢᓄᒃ ᐊᓈᓇᖕᓂᒃ 
ᐱᔪᒪᔭᖓᓂᒃ ᐱᔪᓐᓇᖅᓯᓇᓱᖕᓂᖓᓂᒃ.”

“ᐃᑲᔪᖅᓯᕈᒪᖕᒥᔪᖓᑦᑕᐅᖅ!” ᓕᐊ ᐅᖃᖅᐳᖅ. “ᑭᓯᐊᓂ 
ᐊᒃᓱᕈᕐᓇᖅᑐᒻᒪᕆᐊᓗᒃ.”

“ᖃᐅᔨᒪᔪᖓ,” ᐊᓈᓇᖓ ᐅᖃᖅᐳᖅ. “ᐅᕙᓐᓄᑦ ᐱᐅᔪᖅ 
ᐱᓇᔪᒍᒪᓂᕆᔭᐃᑦ, ᐊᒃᓱᕈᒃᑲᓐᓂᕐᓂᐊᖅᐳᖓᑦᑕᐅᖅ ᐃᓕᖕᓂᒃ 
ᐃᑲᔪᕋᓱᒡᓗᖓ.”

“ᐄᑦᑎᐊᒻᒪᕆᒃ,” ᐊᑖᑕᖓ ᐅᖃᕆᕗᖅ. 
“ᑕᒪᓐᓄᒃ ᐊᒃᓱᕈᕐᓗᓄᒃ ᐃᑲᔪᕐᓂᐊᖅᑐᒍᒃ, ᓕᐊ. 
ᖃᓄᐃᙱᙳᐊᖅᑕᐃᓕᖃᑦᑕᕆᑦ ᓈᒻᒪᙱᑦᑕᕌᖓᑦ. 
ᐅᕙᑦᑎᓐᓄᑦ ᐅᖃᕈᓐᓇᖅᑐᑎᑦ ᐊᒃᓱᕈᕐᓇᖅᑐᖅᓯᐅᓕᕈᕕᑦ 
ᐃᓕᓐᓂᐊᕐᕕᖕᒥ ᐃᓕᓐᓂᐊᖃᑎᖕᓂᒡᓗ.”

“ᖃᓄᑐᐃᓐᓇᖅ ᐃᑲᔪᕋᓱᖃᑦᑕᕐᓂᐊᖅᐳᒍᒃ,” ᐊᓈᓇᖓ 
ᐅᖃᖅᐳᖅ ᐃᕿᖦᖢᓂᐅᒡᓗ ᓕᐊ. “ᐃᑲᔪᖅᑎᒌᒃᑯᑦᑕ, 
ᓇᓗᓇᙱᑦᑐᖅ ᕚᓐᑰᕙᒥᒃ ᑐᑦᑎᐊᕐᓂᐊᖅᑐᒍᑦ. 
ᓇᓂᓯᖃᑦᑕᕐᓂᐊᖅᑐᒍᑦ ᓂᕿᓂᒃ ᒪᒪᕆᔭᑦᑎᓐᓂᒃ, 
ᐊᐅᓪᓛᖃᑦᑕᕐᓂᐊᖅᑐᒍᑦ, ᐱᖃᑎᑖᖅᑐᕐᓂᐊᖅᑐᒍᑦ...”

ᓕᐊ ᓱᓕ ᐃᓱᒫᓗᕈᔪᒃᑲᓗᐊᖅᖢᓂ, ᑭᓯᐊᓂ 
ᐊᑲᐅᓯᕚᓪᓕᖅᐳᖅ ᖃᐅᔨᒐᒥ ᐊᖓᔪᖅᑳᖏᒃ 
ᓈᓚᖃᑦᑕᕐᓂᐊᖅᑑᒃ ᐊᒃᓱᕈᕐᓇᖅᑐᒃᑰᓕᕌᖓᑦ.

“ᐊᑏ,” ᓕᐊ ᐅᖃᖅᐳᖅ, ᖁᕝᕕᖏᐊᖅᖢᓂ. 
“ᐱᓇᔪᐃᓐᓇᕐᓂᐊᖅᐳᖓ, ᑖᔅᓱᒥᖓ ᐊᖏᕈᑎᖃᖅᐳᖓ.”

ᓕᐊ ᐃᓯᖅᐳᖅ ᐃᒡᓗᕈᓯᕐᒧᑦ 107-ᒧᑦ ᖃᐅᑎᓪᓗᒍ 
ᐅᓪᓛᒃᑯᑦ ᐃᓕᓪᓗᓂᐅᒡᓗ ᓇᖕᒪᒑᓂ ᓵᖓᑕ 

ᓴᓂᐊᓄᑦ. ᑎᑎᕋᕐᕕᒃᓴᕐᒥᓂᒃ ᓴᖅᑭᑦᑎᓕᖅᑎᓪᓗᒍ, ᐊᕐᓇᒥᒃ 
ᓄᔭᖅᑯᖅᑐᔪᒥᒃ ᕿᕐᓂᖅᑐᓂᒃ ᐅᐸᒃᑕᐅᕗᖅ. 

“ᓕᐊᒥᒃ ᐊᑎᖃᖅᑐᑎᑦ, ᕼᐃᓖ?” ᐊᐱᕆᕗᖅ. 
“ᐄ,” ᓕᐊ ᑭᐅᕗᖅ. “ᖃᓄᐃᑉᐸ?”
“ᐱᖁᑎᒃᑯᕖᑦ ᓴᓂᑦᑎᐊᓐᓃᖅᑰᖅᑐᖅ!” ᐊᕐᓇᖅ 

ᑎᒃᑯᐊᖅᐳᖅ ᐱᖁᑎᒃᑯᕕᖕᒧᑦ. “ᑐᕇᓴᐅᔪᖓ, ᑕᕝᕙ.”
“ᐊᓱ,” ᓕᐊ ᐅᖃᖅᐳᖅ. “ᖁᔭᓐᓇᒦᒃ ᐅᖃᐅᑎᒐᕕᙵ! 

ᐊᓕᐊᓇᐃᑦ ᖃᐅᔨᒐᒃᑭᑦ, ᑐᕇᓴ.”
ᓕᐊᑉ ᒪᓕᒃᐸᐅᒃ ᐱᖁᑎᒃᑯᕕᖕᓄᑦ. ᓂᒃᓰᑦ ᖁᓛᓂ 

ᑕᑯᕗᖅ ᓂᐱᑎᒐᒃᓴᒥᒃ ᑎᑎᕋᖅᓯᒪᔪᖃᖅᖢᓂ ᐃᒪᓐᓇ: ᓕᐊ 

ᑎᑎᖅᑲᑦᑎᐊᕆᒃᖢᓂ. ᓂᕕᙵᖅᖢᓂᐅᒃ ᐊᑎᒋᓂ ᓇᖕᒪᒑᓂᓗ 
ᐊᑎᖓᑕ ᐊᑎᑦᑎᐊᖓᓄᑦ. ᐊᓕᐊᓇᐃᒋᓪᓗᓂᐅᒃ ᓇᖕᒥᓂᖅ 
ᐱᖁᑎᒃᑯᕕᖃᓕᕋᒥ ᐃᓕᓐᓂᐊᕐᕕᖕᒥ.

ᐊᑯᓂᐅᙱᑦᑐᖅ, ᑕᐸᐃᕐᓇᖅᑐᖅᑕᖃᓕᕆᕗᖅ. 
ᐃᓕᓐᓂᐊᓕᓵᖅᑎᓪᓗᒋᑦ, ᐃᓕᓴᐃᔨ, ᒥᔅ ᑳᒻᓕ, 
ᐃᓕᓐᓂᐊᖅᑎᓄᑦ ᐅᖃᖅᐳᖅ ᑕᑯᓇᒋᐊᓛᕐᒪᑕᒎᖅ 
ᐱᓇᓱᐊᕈᓯᑦ ᖃᔅᓰᓐᓇᐃᑦ ᐊᓂᒍᖅᐸᑕ, ᑕᑯᔭᒐᖃᕐᕕᖕᒧᑦ 
ᐃᒪᓐᓇ ᐊᑎᓕᖕᒧᑦ “Science World.” ᐅᖃᖅᖢᓂ 
ᑕᑯᔭᒐᖃᕐᕕᖕᒥᒎᖅ ᐃᓕᓐᓂᐊᖅᑎᑕᐅᓂᐊᖅᑐᑦ ᐃᓅᑉ 
ᑎᒥᖓᓂᒃ: ᖃᓄᖅ ᓄᑭᒃᐳᑦ ᐊᐅᓚᓂᖃᖅᐸᖕᒪᖔᑕ, ᖃᓄᖅ 
ᑕᑯᕙᖕᒪᖔᑦᑕ, ᖃᓄᕐᓗ ᑐᓴᖅᐸᖕᒪᖔᑦᑕ. 

ᓕᐊ ᖁᕕᐊᑦᑕᒃᖢᓂ ᑕᑯᓇᒋᐊᖅᑐᓛᕐᓂᕐᒥᖕᓂᒃ, 
ᑭᓯᐊᓂ ᓱᓕ ᐃᓱᒫᓗᒍᑎᖃᖅᐳᖅ. ᐃᓕᓴᐃᔨ 
ᐅᖃᕋᑖᕐᒪᑦ ᐱᖃᑎᑖᕆᐊᖃᕐᓂᖏᓐᓂᒃ ᒪᕐᕉᑦᑕᕐᓗᑎᒃ 
ᐊᐅᓪᓚᓛᕐᒪᑕᒎᖅ. ᐱᓕᕆᖃᑎᒌᒋᐊᖃᓛᕐᒪᑕᒎᖅ 
ᑎᑎᕋᖅᐸᓪᓕᐊᔭᕆᐊᖃᖅᖢᑎᒡᓗ ᖃᐅᔨᓴᖅᑐᓕᕆᓂᕐᒥᒃ 
ᓱᓕᔪᓂᒃ ᐃᓕᑕᒥᖕᓂᒃ. ᓕᐊ ᓱᓕ 
ᐱᖃᓐᓇᕆᔭᖅᑖᓚᐅᙱᓐᓇᒥ. ᑭᓇᒥᑭᐊᖅ ᐊᐱᕆᔪᓐᓇᖅᐸ 
ᐱᓕᕆᖃᑎᒋᔪᓐᓇᕋᔭᖅᑕᒥᓂᒃ?

ᐊᓃᕋᔭᖕᓇᖅᓯᑎᓪᓗᒍ, ᓕᐊ ᐅᓪᓛᒃᑯᑐᒐᐅᔭᖁᑎᒥᓂᒃ 
ᑯᑯᖕᒥᒃ ᑎᒍᓯᓪᓗᓂ ᐃᖏᑦᑕᖅᑐᖅᐳᖅ ᓇᐹᑑᑉ ᐊᑖᓄᑦ, 
ᐃᑉᐸᒃᓴᖅ ᐅᐸᒃᓯᒪᓚᐅᖅᑕᒥᓄᑦ. ᖁᙱᐊᖅᖢᓂᒋᑦ 
ᓄᑕᕋᐅᖃᑎᓂ ᐊᖅᓴᖅᑐᑦ ᑕᑯᓪᓗᓂᐅᒡᓗ ᐊᖑᑦ ᑐᐊᑦᑐᖅ, 
ᕼᐋᕐᐳᕇᑦ, ᐃᓚᒋᔭᐅᔪᖅ. ᐊᑯᓂᐅᙱᑦᑐᖅ, ᐴᖅᓯᒐᒥ 
ᐅᓪᓚᒃᓯᓪᓗᓂ ᖁᕕᐊᓚᓐᓂᑯᒧᑦ. ᖁᕕᐊᓚᖦᖢᓂ ᒧᒪᔅᓱᒃᖢᓂᓗ 
ᑕᐃᒪᓐᓇ, ᑕᑯᕙᐅᒃ ᓕᐊ ᐃᒃᓯᕚᖅᑐᖅ. ᖁᖓᖦᖢᓂ 

ᓄᓗᕋᓕᖅᐳᖅ. ᓕᐊ ᑕᐸᐃᖅᐳᖅ, ᐱᑦᑎᐊᓚᐅᙱᓐᓇᒥᐅᒃ 
ᐃᑉᐸᒃᓴᖅ ᐅᖓᓕᐊᓂ.

ᐱᙳᐊᕈᓐᓃᕋᒥᒃ, ᕼᐋᕐᐳᕇᑦ ᐅᓪᓚᒃᖢᓂ ᐅᐸᒃᐸᐅᒃ 
ᐃᒃᓯᕚᖅᑐᖅ. 

“ᖃᓄᐃᒻᒪᑦ ᑕᓕᐊᑦ ᐅᓪᓗᒥ ᐊᑐᙱᑉᐱᐅᒃ?” ᐊᐱᕆᕗᖅ, 
ᐊᓂᖅᓵᖅᑐᕐᔪᐊᖅᖢᓂ ᓱᓕ ᐅᓪᓚᖅᑲᐅᓂᕐᓂᕐᒥᓄᑦ. 
“ᐱᐅᒋᓚᐅᖅᑕᕋ ᑕᐃᓐᓇ.”

“ᐊᓱ,” ᓕᐊ ᐅᖃᖅᐳᖅ, “ᖃᓄᐃᒻᒪᒃᑭᐊᖅ.” 
ᐊᑐᕈᒪᔪᓐᓃᓚᐅᕋᒃᑯ ᐊᕐᓇᐅᑉ ᑕᐃᔅᓱᒪ 
ᐃᖕᓂᖅᑐᖅᑕᐅᔪᕕᓂᐅᖅᑰᔨᒋᓚᐅᕐᒪᒍ.”

“ᑕᐃᒪᓐᓇᓗᐊᕌᓗᒃ ᐃᓐᓇ ᐃᓱᒪᓚᐅᖅᑰᙱᑦᑑᒐᓗᐊᖅ. 
ᐅᓘᓯ ᐃᓛᓐᓂ ᐅᖃᑐᐃᓐᓇᖃᑦᑕᕐᒪᑦ ᑐᑭᖃᓗᐊᙱᑦᑐᓂᒃ.”

ᓕᐊ ᓱᓕᔪᕆᙱᓚᐅᒃ ᑕᐃᒪᓐᓇ ᐅᖃᖅᑎᓪᓗᒍ. 
“ᐃᓛᒃ, ᐃᖕᓂᖅᑐᖅᑕᐅᓂᑰᙱᑦᑎᐊᖅᑐᖅ!” ᐅᖃᒻᒪᕆᒃᐳᖅ. 
“ᐃᓐᓇ ᕿᓯᖕᒥᒃ ᓴᓇᓯᒪᔪᖅ ᑕᓕᐊᖅ ᓴᓇᓚᐅᖅᑕᕗᒃ 
ᓂᖏᐅᕋᓗ. ᐊᑖᑕᒪ ᓇᑦᑎᖅᑕᓂ ᐊᖏᕐᕋᐅᑎᖕᒪᒍ 
ᐊᖑᓇᓱᒋᐊᖅᓯᒪᓚᐅᖅᖢᓂ ᒫᔾᔨᐅᑎᓪᓗᒍ ᓂᖏᐅᕐᒪ 
ᐸᓂᖅᑎᒃᑲᒥᐅᒃ ᓴᓇᕝᕕᒋᖦᖤᓚᐅᖅᐹ — ᐳᐊᓘᖕᓂᒃ, 
ᑲᒦᖕᓂᒃ, ᑕᓕᐊᕋᓗ!”

“ᓇᑦᑎᕋᓱᓲᖑᒐᔅᓯ?” ᕼᐋᕐᐳᕇᑦ ᐊᐱᕆᕗᖅ, 
ᑕᐸᐃᖅᓯᒪᕕᒡᔪᐊᖅᖢᓂ. “ᐊᓇᐅᓕᖅᓯᓲᖑᕕᓯ ᓂᐊᖁᐊᒍᑦ?”

ᓕᐊ ᐃᒡᓚᖅᓯᓪᓗᓂ. “ᐋᒃᑲ, ᐋᒃᑲᑦᑎᐊᒻᒪᕆᒃ. ᖁᑭᐅᑎᒧᑦ. 
ᓇᑦᑎᐊᓂᒃ ᐱᓇᓱᓲᖑᙱᑦᑐᒍᑦ, ᓂᕿᖏᓪᓗ ᑭᓯᖏᓪᓗ 
ᐊᑐᓲᕆᔭᕗᑦ. ᐃᓛᓐᓂᒃᑯᓪᓘᓐᓃᑦ ᓴᐅᓂᖏᑦ ᐊᑐᓲᕗᑦ 
ᑕᑯᒥᓇᖅᑐᖅᓯᐅᑎᓕᐊᕆᓪᓗᒋᑦ.”

ᕼᐋᕐᐳᕇᑦ ᐃᓱᒪᒃᓴᖅᓯᐅᕈᑎᒋᓚᐅᑲᒃᖢᓂᐅᒃ ᕿᓚᒥᑯᓗᒃ. 
“ᓇᑦᓯᖅ ᒪᒪᖅᐸ?” ᐊᐱᕆᕗᖅ. “ᓂᕿᑐᓚᐅᖅᓯᒪᙱᑦᑐᖓ. 
ᐱᕈᖅᑐᕕᓃᓐᓇᕐᓄᑦ ᐱᕈᖅᓴᔭᐅᓚᐅᕋᒪ.”

“ᒪᒪᕆᔮᓗᒐᓕ. ᐱᔪᒪᒍᕕᑦ ᐱᓂᐊᖅᑕᕐᓂᒃ 
ᓇᒃᓴᕈᓐᓇᓛᖅᑐᖓ ᐅᑭᐅᖅᑕᖅᑐᓕᐊᕐᒥᒍᑦᑕ.”

“ᐃᒻᒪᖄ,” ᕼᐋᕐᐳᕇᑦ ᐅᖃᖅᐳᖅ. 
“ᖃᐅᔨᒪᓚᐅᙱᑦᑐᖓᓘᓐᓃᑦ ᐃᓄᐃᑦ ᓇᑦᑎᖅᑐᓲᖑᖕᒪᖔᑕ. 
ᐅᐊᐃᓐᓇᕈᓗᖔ.”

ᓕᐊ ᐃᒃᐱᒍᓱᑦᑎᐊᓕᖅᐳᖅ ᐅᖃᐅᑎᒐᒥᐅᒃ 
ᓇᑦᑎᕋᓱᖕᓂᐅᑉ ᒥᒃᓵᓂᒃ. ᑐᑭᓯᓕᖅᐳᖅ ᐊᓈᓇᖓ ᖃᓄᐃᒻᒪᑦ 
ᖁᕕᐊᑦᑕᖃᑦᑕᕐᓂᖓᓂᒃ ᐅᖃᐅᓯᖃᓕᕌᖓᒥ ᐃᓄᐃᑦ 
ᐱᖅᑯᓯᖏᓐᓂᒃ.

ᓕᐊ ᐃᖅᑲᐃᒋᕗᖅ ᐊᓈᓇᖓᑕ ᐅᖃᓚᐅᖅᑕᖓᓂᒃ 
ᐃᓄᐃᑦ ᓇᓗᔪᐊᓘᓂᖏᓐᓂᒃ. ᓕᐊ ᐅᔾᔨᕆᓕᖅᐳᖅ ᐃᒻᒪᖄ, 
ᐃᓕᑦᑎᔪᓐᓇᕐᒥᔪᖅ ᐊᔾᔨᒌᙱᑦᑐᓂᒃ ᐱᖅᑯᓯᕐᓂᒃ.

ᕼᐋᕐᐳᕇᑦᒧᑦ ᕿᕕᐊᕋᒥ ᖁᖓᑉᐳᖅ. “ᓇᓴᐃᑦ, ᐊᒻ... 
ᐱᐅᒋᔭᕋ,” ᐅᖃᖅᐳᖅ, ᑎᒃᑯᐊᖅᑐᖅᖢᓂ ᐊᐅᐸᔪᒃᑐᒧᑦ 
ᖃᓪᓗᓈᖅᑕᒧᑦ ᓂᐊᖁᖓᓃᑦᑐᒧᑦ. 

“ᐊᐃ,” ᐃᒡᓚᖅᓯᕗᖅ, “ᐅᓇ ᓇᓴᐅᙱᑦᑐᖅ. ᐅᓇ 
ᓇᓴᕈᕚᖅ ᓂᐊᖂᑦ! ᐃᓛᒃ, ᐃᒪᐃᑦᑐᓪᓚᑦᑖᖑᒐᓗᐊᖅ ᐸᑦᑲ. 
ᓇᓴᕈᕚᖅ ᓂᐊᖂᑦ ᓄᑕᕋᖅᓯᐅᑦ.”

“ᑭᓲᖕᒪᑦ ᓇᓴᕈᕚᖅ ᓂᐊᖂᑦ?” ᓕᐊ ᐊᐱᕆᕗᖅ. 
“ᐊᑐᖅᑕᐅᓲᖅ ᓰᒃᓄᑦ ᓂᐊᖂᑕᐅᓪᓗᓂ,” ᐅᖃᖅᐳᖅ. 

“ᐊᖑᑎᓄᓪᓗᐊᑕᖅ, ᑭᓯᐊᓂᑦᑕᐅᖅ ᐊᕐᓇᑦ ᐃᓚᖏᑦ 
ᐊᑐᓲᖑᖕᒥᔪᑦ. ᐃᓚᒌᑎᒍᑦ ᓰᒃᖑᒐᑦᑕ; ᐅᒃᐱᕐᓂᖅᐳᑦ ᑖᓐᓇ. 
ᐊᖓᔪᖅᑳᒃᑲᒃ ᑕᒪᐅᖓ ᓅᓚᐅᖅᓯᒪᔫᒃ ᐳᓐᔮᑉᒥᑦ, ᐃᓐᑎᐊᒥᑦ. 

ᐊᑖᑕᒐᓗ ᐃᑦᑐᕋᓗ ᓇᓴᕈᕚᕐᒥᒃ ᓂᐊᖂᑎᒥᒃ ᐊᑐᓲᒃ, 
ᐊᑐᓕᓛᕐᒥᔪᖓ ᐱᖏᒃᑕ ᐊᔾᔨᑦᑎᐊᖓᓂᒃ!”

“ᐅᐊᐃᓐᓈ!” ᓕᐊ ᐅᖃᖅᐳᖅ. ᐃᓕᑦᑎᕕᒡᔪᐊᓕᕇᖅᑐᖅ. 
ᐊᐱᕆᒃᑲᓐᓂᕆᐊᒃᓴᖅ ᐊᑕᐅᓯᕐᒥᒃ ᓱᓕ ᐃᓱᒪᓕᖅᐳᖅ. 
“ᐊᖓᔪᖅᑳᒃᑭᒃ ᖁᒃᓴᓱᓚᐅᖅᑰᖅᐸᒃ ᕚᓐᑰᕙᒧᑦ ᓅᓵᖅᑎᓪᓗᒋᒃ, 
ᐅᕙᑦᑐᑦ?”

“ᐃᑦᑎᐊᒻᒪᕆᒃ,” ᐅᖃᖅᐳᖅ. “ᐊᒃᓱᑲᓪᓚᒃ. ᐊᓈᓇᒐ 
ᐊᑯᓂᐊᓗᒃ ᓱᖏᐅᑎᓇᓱᓚᐅᖅᓯᒪᔪᖅ ᑕᒫᓂᕐᒥᐅᑦ 
ᓂᕿᖏᓐᓂᒃ! ᓱᓕ ᓲᓯᒥᒃ ᐱᓇᔪᔾᔮᙱᑦᑐᖅ.”

ᓕᐊ ᐃᒡᓚᖅᓯᓪᓗᓂ. “ᐃᓛᒃ. ᓱᖏᐅᑎᓇᓱᓕᓵᕐᒥᔪᖓ.”
“ᑕᑯᒋᑦ!” ᕼᐋᕐᐳᕇᑦ ᐅᖃᑳᓪᓚᒃᐳᖅ. “ᐱᖃᑎᒌᒍᒪᕕᑦ 

Science World-ᒦᓕᕈᑦᑕ ᐃᑉᐸᒃᓵᒍ?”
“ᐊᓕᐊᓇᐃᑦᑐᒥᓇᖅ!” ᓕᐊ ᐅᖃᖅᐳᖅ. 

ᐅᒃᐱᕈᓱᙱᓚᕐᓘᓐᓃᑦ ᐱᖃᓐᓇᕆᔭᖅᑖᕇᕐᓂᕐᒥᓂᒃ!
“ᐊᓕᐊᓇᐃᑦ! ᐊᑕᐅᓯᑯᓗᖕᒥᒃ ᓱᓕ ᐃᓚᑖᕆᐊᖃᖅᐳᒍᒃ,” 

ᕼᐋᕐᐳᕇᑦ ᐅᖃᖅᐳᖅ, ᕿᓂᖅᖢᓂ ᐅᓪᓚᔭᒡᕕᖕᒦᑦᑐᓂᒃ.
ᐊᕐᓇᒥᒃ ᐅᓪᓛᖅ ᑕᑯᖅᑲᐅᔭᒥᓂᒃ ᐊᖅᑯᓵᖅᑐᖃᖅᐳᖅ, 

ᑐᕇᓴᒥᒃ.
“ᑕᑯᒋᑦ, ᑐᕇᓴ!” ᓕᐊ ᑐᖅᖢᓚᕗᖅ. ᖁᒃᓴᓱᒃᑲᓗᐊᖅᖢᓂ, 

ᐊᓂᖅᓴᐅᒥᓚᐅᖅᖢᓂ ᐊᐱᕆᓕᖅᐳᖅ, “ᐅᕙᑦᑎᓐᓂ 
ᕼᐋᕐᐳᕇᑦᓗ ᐱᖃᑎᒋᔭᐅᔪᒪᕕᑦ, Science World-ᒧᑦ?” 

“ᐊᒃᓱᑦ!” ᑐᖅᖢᓚᕗᖅ.
ᓕᐊ ᐱᓱᒃᖢᓂ ᐃᒡᓗᕈᓯᕐᒧᑦ 107-ᒧᐊᕋᒥ 

ᐊᓃᕋᔭᖕᓇᐅᕌᓂᒃᑎᓪᓗᒍ, ᖃᓄᐃᙱᑦᑎᐊᕐᓂᕐᒥᒃ 
ᐃᒃᐱᒍᓱᖦᖤᓕᑕᐃᓐᓇᖅᐳᖅ ᖃᖔᓗᖕᓂᒃᑭᐊᖅ. ᐊᖓᔪᖅᑳᖏᒃ 
ᓱᓕᖅᑰᖅᑐᒃ; ᐱᖃᓐᓇᕆᔭᖅᑖᕈᓐᓇᕐᓂᐊᖅᑰᖅᑐᖅ ᕚᓐᑰᕙᒥ.

ᖃᐅᑎᓪᓗᒍ ᐅᓪᓛᒃᑯᑦ, ᓕᐊ ᐃᖅᑯᒻᒪᕋᒥ ᑕᑯᕗᖅ 
ᐊᐅᐸᔮᖅᑐᓂᒃ ᓄᓇᕋᕐᓂᒃ ᐃᒐᓛᖓᑕ ᓯᓚᑖᓂ. 

ᑭᖑᓂᖃᕆᒐᓗᐊᖅᖢᓂᐅᒃ ᐸᖕᓂᖅᑑᑉ ᑲᔾᔮᕐᓇᕐᓂᖓ, 
ᑭᓯᐊᓂ ᐊᖓᔪᖅᑳᖏᒃ ᓱᓕᔪᕕᓃᒃ; ᑕᑯᔭᖓ ᓯᓚᑎᒥᓂ 
ᑕᑯᒥᓇᖅᑐᕕᓂᑯᓗᒃᑕᐅᖅ.

“ᐃᖅᑯᒪᓕᖅᐱᑦ, ᐸᓂᒃ?” ᐊᑖᑕᖓ ᑐᖅᖢᓚᕗᖅ 
ᓂᖅᖠᐅᕐᕕᖕᒥᑦ.

ᑲᓱᒃᑐᐊᕐᔪᒃᖢᓂ ᒪᒃᐱᐊᕐᔪᒃᐸᐅᒃ ᐹᖓ ᐃᒡᓗᕈᓯᖓᑕ. 
“ᐃᓱᒪᖅᑲᐅᒐᒪ ᓯᕙᑖᕐᕕᐅᖕᒪᑦ, ᓯᓚᑦᑎᐊᕙᐅᓕᖅᖢᓂᓗ, 
ᐱᓱᔪᒍᓐᓇᕐᓂᐊᖅᑐᒍᑦ ᓯᒡᔭᒃᑯᑦ English Bay-ᒥ. ᖃᓄᖅ 
ᑕᒪᓐᓇ ᐃᓱᒪᒋᕕᐅᒃ?”

“ᐊᑏ!” ᓕᐊ ᐅᖃᖅᐳᖅ. ᕚᓐᑰᕙᒦᓕᕋᓗᐊᕋᒥᒃ ᐅᓪᓗᓂᒃ 
ᖃᔅᓯᑲᓪᓚᖕᓂᒃ, ᑭᓯᐊᓂ ᓱᓕ ᓕᐊ ᑕᑯᓇᓚᐅᙱᓚᖅ 
ᐃᒡᓗᖓᑦᑕ ᐅᖓᓯᒋᔮᓂᒃ.

ᐅᓪᓛᕈᒻᒥᑖᓂᒃᑲᒥᒃ, ᐃᓚᒌᑦ ᐃᑭᓪᓗᑎᒃ ᓄᓇᒃᑰᕈᑎᑯᑖᖕᒧᑦ 
ᐳᖅᑐᔪᒥᒃ ᐊᖅᑯᑎᓕᒃᑯᑦ Commercial Drive 
ᓄᖅᑲᖅᑕᕐᕕᖓᓂᑦ. ᓄᓇᒃᑰᕈᑎᑯᑖᒃ ᓱᒃᑲᓕᕋᖅᑎᓪᓗᒍ, 
ᓕᐊ ᖁᙱᐊᖅᐳᖅ ᐃᒡᓗᐊᓗᖕᓂᒃ ᑎᑎᕋᕐᕕᖕᓂᒡᓗ ᐊᒻᒪ 
ᐊᓃᕋᔭᒡᕕᖕᓂᒃ ᖄᖏᐊᔪᓂᒃ. ᐊᒡᓛᓪᓘᓐᓃᑦ ᐊᖅᑯᓵᖅᓯᕗᑦ 
Science World-ᒥᒃ, ᑕᐅᑦᑐᖓ ᓲᕐᓗ ᕿᓪᓕᖅᑐᖅ 
ᐊᖅᓴᕐᔪᐊᕌᓘᖅᑰᔨᔪᖅ.

“ᑕᐃᖕᓇ ᐱᖃᓐᓇᕆᔭᕐᒪ ᐱᐅᒋᕕᒡᔪᐊᕐᓂᐊᖅᑰᖅᑕᖓ,” 
ᓕᐊ ᐊᖓᔪᖅᑳᓂ ᐅᖃᐅᑎᕙᖏᒃ, “ᐱᐅᒃᓴᕕᒡᔪᐊᕐᒪᑦ 
ᐊᖅᓴᕐᓂᕐᒥᒃ!”

ᖃᒡᓕᕙᓪᓕᐊᓕᕋᒥᒃ ᓄᓇᓕᐸᐅᔭᐅᑉ 
ᐃᒡᓗᕐᔪᐊᖃᐅᕐᓂᐊᓗᐊᓄᑦ, ᓄᓇᒃᑰᕈᑎᑯᑖᒃ ᓄᓇᐅᑉ 
ᐊᑖᓄᐊᖅᐳᖅ, ᑖᖅᑐᒃᑰᓕᖅᐳᓪᓗ. ᓂᐅᒐᒥᒃ ᓄᖅᑲᖅᑕᕐᕕᖕᒧᑦ 
Burrard Station-ᒧᑦ ᖁᒻᒧᐊᒃᐳᑦ ᐃᖏᕐᕋᔪᒃᑯᑦ 
ᐊᖅᑯᑎᐅᑉ ᓇᓕᒧᑕᖓᓄᑦ, ᓕᐊ ᑲᒪᕕᒡᔪᐊᓕᖅᐳᖅ ᑕᑯᒐᒥ 
ᐳᖅᑐᓂᖅᓴᒻᒪᕆᐊᓗᖕᓂᒃ ᐃᒡᓗᖓᑦᑕ ᖃᓂᒋᔭᖓᓃᑦᑐᓂᒃ. 
ᑕᑯᖅᑲᐅᒐᓗᐊᖅᖢᓂᒋᑦ ᐳᖅᑐᔫᑎᐊᓗᐃᑦ ᐃᒡᓗᐊᓗᐃᑦ 
ᓄᓇᒃᑰᕈᑎᑯᑖᒃᑯᑦ ᖁᑦᑎᒃᑐᒃᑰᖅᑎᓪᓗᒋᑦ, ᑭᓯᐊᓂᑦᑕᐅᖅ 
ᐊᔾᔨᒋᙱᒻᒥᖕᒪᒋᑦ ᖃᓂᑎᓪᓗᒋᑦ. ᐋᕐᓗᕐᔪᐊᕌᓗᒋᐊᖃᖅᖢᓂ 
ᑕᑯᓇᓱᒃᖢᓂᒋᑦ ᐃᒡᓗᑦ ᖁᓪᓕᖅᐹᖏᑦ, ᓯᕿᓐᓂᖅᑐᒧᑦ 
ᕿᓪᓕᖅᓯᑎᑕᐅᕙᒃᖢᑎᒃ ᐃᒐᓛᑦ ᓴᕕᕋᔭᐃᓪᓗ. 

ᓄᓇᓕᐸᐅᔭᐅᑉ ᐃᒡᓗᕐᔪᐊᖃᐅᕐᓂᐊᓗᐊᓂᙶᖅᖢᑎᒃ, 
ᐃᑭᒪᓚᐅᖅᖢᑎᒃ 5-ᑯᑦ ᕚᓯᒃᑯᑦ Robson Street-ᑯᑦ, 

ᐱᓱᒃᑲᓐᓂᓚᐅᖅᖢᑎᒃ ᓯᒡᔭᒧᐊᖅᐳᑦ. ᓕᐊ ᑲᒪᐃᖅᑭᑉᐳᖅ ᓯᒡᔭ 
ᑕᑯᒃᓴᕈᕐᒪᑦ. ᓇᐹᖅᑐᑦ ᐅᖃᐅᔭᕐᔪᐊᖏᑕ ᐊᑯᓐᓂᖏᑎᒍᑦ 
ᐊᓄᕆᒧᑦ ᐊᐅᓚᑎᑕᐅᓪᓗᑎᒃ, ᑕᕆᐅᕐᒥᒃ ᑐᖑᔪᖅᑐᒥᒃ 
ᑕᑯᕗᖅ. ᐊᔾᔨᓯᓐᓇᖅᑐᒥᒃ ᑲᓕᕘᕐᓂᐊᑐᑦ ᑕᕐᕆᔭᒐᕐᒥ. 

“ᖃᐅᔨᒪᓚᐅᙱᑦᑐᖓ ᓇᐹᖅᑐᖃᖅᑐᒍᑦ 
ᐅᖃᐅᔭᕐᔪᐊᕆᒃᑐᓂᒃ ᑲᓇᑕᒥ!” ᓕᐊ ᐅᖃᖅᐳᖅ.

“ᐅᕙᖓᓗ!” ᐅᖃᖅᐳᖅ ᐊᓈᓇᖓ, ᐃᒡᓚᖅᓯᓪᓗᓂ. 
ᐱᓱᔪᓕᖅᐳᑦ ᓯᐅᕋᓕᒃᑯᑦ ᓯᒡᔭᒃᑯᑦ. 

ᓂᒡᓚᓱᖕᓂᖅᓴᐅᕌᕐᔪᓕᖅᐳᖅ ᑕᐃᒪᙵᓂᑦ ᑎᑭᓚᐅᕐᓂᕐᒥᖕᓂᑦ, 
15 ᖃᓂᒋᔮᓂ ᐅᖅᑰᓂᖃᖅᑐᖅ. ᐅᑭᐊᒃᓵᙳᖅᑐᖅ ᕚᓐᑰᕙᒥ, 
ᑭᓯᐊᓂ ᓱᓕ ᐃᓄᐊᓗᐃᑦ ᐊᓃᕋᔭᒃᑐᐊᓗᐃᑦ ᐃᒃᓯᕚᖑᔭᖅᑐᑦ 
ᓇᐹᖅᑐᕕᓂᕐᓂ ᑎᐱᓂᑯᓂ ᐊᒻᒪᓗ ᐱᓱᕋᔭᒃᑐᑦ 
ᑳᐱᑑᔮᕐᔪᒃᖢᑎᒃ.

“Coast Salish ᐊᓪᓚᓂᑦ ᑖᓐᓇ ᓯᒡᔭᖅ ᑕᐃᔭᐅᔪᖅ 
Ayyulshun,” ᐊᓈᓇᖓ ᐅᖃᖅᐳᖅ.

“ᖃᓄᖅ ᑐᑭᖃᖅᐸ ᑖᓐᓇ?” ᓕᐊ ᐊᐱᕆᕗᖅ, ᐃᓯᒐᐅᔭᓂ 
ᐊᕿᓪᓗᓂᒋᒃ ᐱᒃᓯᒃᑎᖦᖢᓂᒋᒃ ᐳᑐᒍᓂᓗ ᐴᖅᑎᖦᖢᓂᒋᒃ 
ᓂᒡᓕᓇᖅᑐᒧᑦ ᓯᐅᕋᕐᒧᑦ, ᖃᐅᓯᖅᑐᒧᑦ.

“ᓂᕈᒥᒃᑐᖅ ᐊᓗᕐᒧᑦ,” ᐊᓈᓇᖓ ᑭᐅᕗᖅ.
ᓯᒡᔭᒥᑦ ᑕᑯᕗᑦ, ᕚᓐᑰᕙᑲᓪᓛᓗᖕᒥᒃ ᓵᑦᑎᐊᒥᖕᓂ. 

ᑕᓕᖅᐱᖓᓐᓂ, ᐊᒥᓱᒻᒪᕆᐊᓗᐃᑦ ᐃᓄᐊᓗᐃᑦ ᐱᓱᒃᑐᑦ, 
ᐅᓪᓚᒃᑐᑦ, ᑐᒃᑲᕆᐊᓕᒃᑰᖅᑐᑦ ᐊᖅᑯᑎᐅᑉ ᑭᒡᓕᖓᒍᑦ, 
ᑐᐊᑦᑐᑯᓗᒃ ᕿᑯᖅᓯᒪᔪᖅ ᐊᖅᑯᑦ ᐊᑯᓐᓂᖓᓂ ᑕᕆᐅᓪᓗ 
ᓇᐹᖅᑐᖃᕐᕕᐅᓪᓗ Stanley Park. ᓴᐅᒥᖕᒥᒍᑦ, ᑕᑯᕗᑦ 
ᐃᑳᕈᑎᕐᔪᐊᕌᓗᖕᒥᒃ Burrard Street Bridge-ᒥᒃ, ᓂᐅᕕᕐᕖᓪᓗ 
ᑕᖅᓵᖅᑐᑦ ᕿᑭᖅᑕᒥ Granville Island-ᒥ, ᑕᑯᔭᒐᖃᕐᕕᒡᓗ 



40  ᓕᐊ ᕚᓐᑰᕙᒥᐅᑕᖅ

Museum of Vancouver, ᐃᒡᓗᕐᔪᐊᖅ ᑕᐅᑦᑐᖃᖅᑐᖅ 
ᓲᕐᓗ ᓯᓚᐃᓐᓇᕐᒥᐅᑦ ᑎᖕᒥᓲᖓᓂᒃ. ᐅᖓᓯᒃᑐᒥ ᑕᕆᐅᕐᒥ, 
ᐅᒥᐊᕐᔪᐊᕌᓗᐃᑦ ᕿᕐᓂᖅᑐᖃᖅᖢᑎᒃ ᐊᐅᐸᖅᑐᒥᒡᓗ 
ᑕᖅᓴᖃᖅᖢᑎᒃ ᐅᓯᓕᖅᓱᖅᑕᐅᑦᑎᖅᑐᑦ ᐊᐅᓪᓚᙱᓐᓂᖏᓐᓂᒃ 
ᐸᓯᕕᒃ ᐃᒪᕕᖓᓄᑦ ᓴᐃᓇᒧᓪᓗ ᔭᐹᓐᒧᓪᓗ. ᐅᖓᓯᒃᑐᒥ, ᖃᖅᑲᑦ 
ᑲᓇᖕᓇᖅᐸᓯᖕᒦᑦᑐᑦ ᐳᖅᑐᓗᐊᕐᓂᑯᒧᑦ ᓄᕗᔭᓄᑦ ᑎᑭᓯᒪᔪᑦ.

ᓯᒡᔭᐅᑉ ᑭᒡᓕᖓᓂ, ᓕᐊ ᑕᑯᕗᖅ ᐅᔭᖅᑲᓂᒃ ᑯᐊᓐᓂᕐᓄᑦ 
ᐅᓕᒃᑕᐅᓯᒪᔪᓂᒃ ᐃᒫᓄᙵᐅᕙᓪᓕᐊᔪᓂᒃ.

“ᐅᓄᙵᕈᓐᓇᖅᐳᖓ?” ᐊᐱᕆᕙᖏᒃ ᐊᖓᔪᖅᑳᓂ.
“ᐄᑦᑎᐊᒻᒪᕆᒃ,” ᐊᑖᑕᖓ ᐅᖃᖅᐳᖅ. 
ᓕᐊ ᐅᔾᔨᖅᓱᑦᑎᐊᕋᓱᒃᖢᓂ ᐹᓪᓚᒃᑕᐃᓕᒪᓪᓗᓂ ᐱᓱᒃᐳᖅ 

ᐅᔭᖅᑲᑎᒍᑦ ᑕᕆᐅᕐᒧᑦ. ᐅᔭᖅᑲᒧᑦ ᐅᖓᓪᓕᖅᐹᒧᐊᕋᒥ, 
ᓲᕐᓗᓕ ᓇᖏᖅᑐᖅ ᐃᒪᕕᖕᒥ ᑕᕆᐅᕐᔪᐊᕌᓘᑉ 
ᕿᑎᐊᓂ. ᐃᓄᑑᖅᑰᔨᒋᓕᖅᐳᖅ, ᑭᓯᐊᓂ ᐱᐅᓪᓗᓂ. 
ᓂᐸᐃᑦᑎᐊᖅᑐᒦᑉᐳᖅ ᓴᐃᓕᓇᖅᑐᒥ.

ᓕᐊ ᓯᑯᙱᖅᐳᖅ. ᓇᐃᓪᓗᓂᐅᒃ ᑕᕆᐅᖅ, 
ᓈᓚᒃᖢᓂᐅᒡᓗ ᐃᒪᖅ ᓯᒡᔭᒧᑦ ᒥᕿᑦᑕᖅᑐᖅ, ᐊᓄᕆᓗ 
ᑮᓇᖓᓂᒃ ᐃᒃᐱᒋᓪᓗᓂᐅᒃ, ᓲᕐᓗᓕ ᐸᖕᓂᖅᑑᕐᒦᑦᑐᖅ. 
ᑭᓯᐊᓂ ᐅᐃᓐᓇᒥ ᑕᑯᒐᓗᐊᕋᒥᐅᒃ ᐃᒪᕕᒃ ᐸᓯᕕᒃ, 
ᓄᒫᑦᑕᙱᑦᑐᕐᓘᓐᓃᑦ. ᑭᓯᐊᓂ, ᖁᕕᐊᓱᒃᐳᖅ 
ᐃᖅᑲᐅᒪᔭᒃᓴᖃᕋᒥ ᐊᖏᕐᕋᒥᓂᒃ ᐆᒻᒪᑎᒥᐅᑕᕆᔪᓐᓇᖅᖢᒋᓪᓗ 
ᐅᒃᑯᐃᙶᖅᑎᑦᑐᓐᓇᖅᖢᓂᐅᒡᓗ ᐆᒻᒪᑎᓂ ᓄᑖᓂᒃ 
ᐃᖅᑲᐅᒪᔭᒃᓴᖅᑖᕈᓐᓇᖅᓯᕗᖅ. ᕚᓐᑰᕙᓗ ᐸᖕᓂᖅᑑᕐᓗ 
ᐊᔾᔨᒌᙱᕕᒡᔪᐊᖅᑑᒃ, ᑭᓯᐊᓂᑦᑕᐅᖅ ᐃᓚᖓᒍᑦ 
ᐊᔾᔨᒌᖕᓂᖃᕐᒥᔫᒃ. ᑕᒪᕐᒥᒃ ᑕᕆᐅᖅᑕᖃᖅᖢᑎᒃ 
ᖃᖅᑲᖃᖅᖢᑎᒡᓗ. ᑕᒪᕐᒥᒃ ᐱᖃᓐᓇᕆᔭᖃᕐᕕᒋᓪᓗᓂᒋᒃ 

ᐱᖃᑎᒋᖃᑦᑕᕈᓐᓇᖅᑕᒥᓂᒃ. ᐱᓗᐊᖅᑐᒥᒃ, ᑕᒪᕐᒥᒃ 
ᐊᓈᓇᖓᓂᒃ ᐊᑖᑕᖓᓂᒡᓗ ᐱᖃᖅᖢᑎᒃ.

ᓯᒡᔭᒦᓱᖓᖅᑎᓪᓗᒋᑦ ᑕᐃᔅᓱᒪᓂ, ᓕᐊᑉ ᐊᖓᔪᖅᑳᖏᒃ 
ᐊᖅᑯᓵᖅᓯᓚᐅᖅᐳᒃ ᐊᖑᒻᒥᒃ ᑎᑎᕋᐅᔭᑲᑕᒃᑐᒥᒃ 
ᐃᓄᙳᐊᑯᓗᖕᓂᒃ ᐊᕿᑦᑐᖓᙳᐊᓕᖅᑎᑉᐸᒃᖢᓂᒋᑦ 
ᐊᖅᑯᓵᖅᑐᑦ. ᖃᓄᐃᑦᑐᙳᐊᖑᓂᖏᓐᓂᒃ ᐱᓗᐊᓕᖅᑎᑦᑎᓲᕉᖅ, 
ᐊᓈᓇᖓ ᐅᖃᖅᐳᖅ. ᐃᓄᖕᓂᑦ ᐊᑭᓕᖅᑕᐅᕙᒃᖢᓂ 
ᑎᑎᕋᐅᔭᖅᑕᐅᒑᖓᒥᒃ ᐃᒡᒐᙳᐊᖏᑦ ᐊᔾᔨᐅᙱᙳᐊᖅᖢᑎᒃ 
ᐅᕝᕙᓘᓐᓃᑦ ᖃᓄᐃᓕᖓᓗᐊᙳᐊᖅᑎᑉᐸᒃᖢᓂᒋᑦ ᑮᓇᖏᑦ. 
ᐊᓕᐊᓇᐃᑦᑐᒥᓇᖅᑐᐊᓗᒃ. 

“ᑎᑎᕋᐅᔭᖁᕕᐅᒃ ᐅᕙᑦᑎᓐᓂᒃ?” ᐊᓈᓇᖓ ᐊᐱᕆᕗᖅ.
“ᐄ, ᐊᑏ!” ᓕᐊ ᐅᖃᖅᐳᖅ.
ᑎᑎᕋᐅᔮᓂᒃᑲᒥ ᐊᖑᑦ, ᑕᑯᖅᑯᔾᔨᕗᖅ ᑖᒃᑯᓄᖓ. 

ᑎᑎᕋᐅᔭᖅᑕᖓᓂ, ᓕᐊ, ᐊᓈᓇᖓᓗ, ᐊᑖᑕᖓᓗ ᑕᒪᕐᒥᒃ 
ᐊᕿᑦᑐᖓᔪᙳᐊᖅᑐᑐᑦ ᖁᖓᙳᐊᖅᑎᓯᒪᓪᓗᑎᒃ. 

“ᓈᒻᒪᑦᑎᐊᖅᑐᖅ!” ᐊᑖᑕᖓ ᐅᖃᖅᐳᖅ. “ᕼᐃᓖ, ᓕᐊ?”
“ᐄᑦᑎᐊᒻᒪᕆᒃ,” ᓕᐊ ᐊᖏᖃᑕᐅᕗᖅ.
ᐊᖏᕐᕋᕋᒥᒃ, ᓕᐊᑉ ᑎᑎᕋᐅᔭᒐᖅ ᐃᓕᕙᐅᒃ ᐃᒡᓗᕈᓯᕐᒥ 

ᓴᓂᕌᓄᑦ, ᐃᒐᓛᑉ ᐊᑖᓄᑦ, ᓄᓇᕋᖅᑕᖃᖅᑐᒥ ᐃᑦᑐᐊᖅᖢᒍ. 
ᓄᒫᓱᓕᕌᖓᒥ, ᑭᖑᓂᖃᕆᓕᕌᖓᒥᒋᓪᓘᓐᓃᑦ ᐱᖃᓐᓇᕆᔭᓂ 
ᐸᖕᓂᖅᑑᕐᒥᐅᑦ, ᐃᖅᑲᐅᒪᖃᑦᑕᕐᓂᐊᖅᐳᖅ ᐊᓈᓇᒥᓃᒃᑯᓂ 
ᐊᑖᑕᒥᓂᓗ, ᖃᓄᓕᒫᑦᑎᐊᖅ ᖃᓄᐃᔾᔮᙱᑦᑐᖅ.

ᓕᐊ ᖃᓪᓗᓈᑦ ᓄᓇᖓᓃᑦᑐᖅ! ᐃᓚᒌᑦ ᓅᓚᐅᖅᑐᑦ 
ᓄᓇᓕᐸᐅᔭᕐᔪᐊᕐᒧᑦ ᕚᓐᑰᕙᒧᑦ. ᓄᑖᕐᒥᒃ 

ᐃᓕᓐᓂᐊᕐᕕᖃᓕᕐᓗᓂ, ᓄᑖᓂᒃ ᓂᕆᕙᓕᕐᓗᑎᒃ, 
ᓄᑖᕐᒥᒃ ᐃᒡᓗᑖᕐᓗᑎᒃ, ᓄᑖᓂᒡᓗ ᐱᖃᓐᓇᕆᔭᖅᑖᕐᓗᑎᒃ 
(ᑕᐃᒪᑐᖅ). ᓕᐊ ᐸᖕᓂᖅᑑᕐᒧᑦ ᐊᖏᕐᕋᖅᓯᓕᖅᑐᖅ, 

ᐊᓕᐊᓇᐃᒋᓇᓂᐅᒡᓗ ᐃᓄᒃᑕᑐᐊᖑᔭᕆᐊᒃᓴᖅ. 
ᓱᖏᐅᑎᓂᐊᕋᓗᐊᖅᐸᖃᐃ ᕚᓐᑰᕙᒥᐅᑕᐅᔭᕆᐊᒃᓴᖅ?

